


Վրաստանի օրենք
 Փողերի լվացման և ահաբեկչության ֆինանսավորման խափանմանը նպաստելու մասին 
(2023 թվականի սեպտեմբերի 1-ի դրությամբ)
Գլուխ I
Ընդհանուր դրույթներ
Հոդված 1. Օրենքի նպատակը և կիրառման շրջանակը
1. Սույն օրենքի նպատակն է Վրաստանում փողերի լվացման և ահաբեկչության ֆինանսավորման, ինչպես նաև զանգվածային ոչնչացման զենքի տարածման ֆինանսավորման կանխարգելմանը,  հայտնաբերմանը և խափանմանը  նպաստելու նպատակով արդյունավետ իրավական մեխանիզմի ստեղծումը։ 
2. Սույն օրենքի պահանջների կատարումը պարտադիր է հաշվետու անձի, վերահսկող մարմնի և Վրաստանի օրենսդրությամբ սահմանված այլ վարչական մարմնի, հետաքննություն և քրեական հետապնդում իրականացնող մարմինների, ինչպես նաև հաշվետու անձի և ծառայության ղեկավարների և աշխատակիցների համար։
Հոդված 2. Տերմինների սահմանումը
1. Սույն օրենքի նպատակների համար նրանում օգտագործված տերմիններն ունեն հետևյալ իմաստները՝
ա) Հաշվետու անձ – սույն օրենքի 3-րդ հոդվածի 1-ին կետով սահմանված անձը։ 
բ) Հաշիվ – հաճախորդի դրամական միջոցների, արժեթղթերի, էլեկտրոնային փողի կամ փոխարկելի վիրտուալ ակտիվների հաշվառման եզակի միջոց առևտրային բանկում, միկրոբանկում, միջնորդական ընկերությունում, վճարային ծառայություններ տրամադրողում, վիրտուալ ակտիվների ծառայություններ տրամադրողում կամ Վրաստանի Ազգային բանկի կողմից լիցենզավորված կենտրոնական դեպոզիտարի մոտ։
գ) Չգրանցված կազմակերպչական կազմավորում – Վրաստանի օրենսդրությամբ կամ այլ ենթադատության օրենսդրությամբ նախատեսված միավորում  (համատիրություն,   չգրանցված միություն,  ընկերություն և այլն), որն ունի ներքին կազմակերպչական կառուցվածք/կարգավորում, և որը երրորդ կողմերի հետ հարաբերություններում գործում է իր անունից, ինչպես նաև գրանցված չէ որպես իրավաբանական անձ։
դ) Շահառու սեփականատեր – սույն օրենքի 13-րդ հոդվածով սահմանված ֆիզիկական անձ։
ե) ՄԱԿ-ի պատժամիջոցների կոմիտե – Միավորված ազգերի կազմակերպության Անվտանգության խորհրդի բանաձևերի հիման վրա ստեղծված պատժամիջոցների համապատասխան կոմիտե։
զ) ՄԱԿ-ի Անվտանգության խորհրդի բանաձև – Միավորված ազգերի կազմակերպության կանոնադրության VII գլխի հիման վրա ընդունված Միավորված ազգերի կազմակերպության Անվտանգության խորհրդի համապատասխան բանաձև, որի նպատակն է կանխարգելել,  հայտնաբերել և կանխել ահաբեկչության կամ զանգվածային ոչնչացման զենքի տարածման ֆինանսավորումը։
է) Գործարք − Վրաստանի քաղաքացիական օրենսգրքի 50-րդ հոդվածով սահմանված գործարք։
ը) Փոխկապակցված գործարքներ − ողջամիտ ժամկետում կնքված գործարքներ և/կամ այլ չափանիշների հիման վրա սահմանված ​​միանվագ գործարքներ, որոնք վերաբերում են նույն հաճախորդին։ Սույն օրենքով սահմանված դեպքերում փոխկապակցված գործարքների նույնականացման նպատակն է կանխել հաճախորդի կողմից գործարքի գումարը մասնատելով  նույն օրենքով նախատեսված միջոցառումներից խուսափելը։
թ) Հիմնավորված ենթադրություն – տեղեկությունների կամ հանգամանքների ամբողջություն, որի հիման վրա օբյեկտիվ դիտորդը  եզրակացություն կաներ անձի կողմից հանցագործության հնարավոր կատարման մասին։
թ1) Ողջամիտ հիմք – Վրաստանի կամ այլ իրավադատության իրավասու մարմնի կողմից որոշակի անձի վերաբերյալ ներկայացված տեղեկությունների, հանգամանքների և/կամ փաստերի ամբողջություն, որը օբյեկտիվ դիտորդին կհամոզեր այդ անձի՝ ահաբեկչության ֆինանսավորման և/կամ զանգվածային ոչնչացման զենքի տարածման ֆինանսավորման  հետ կապի մեջ, անկախ նրանից, թե արդյոք այդ անձի նկատմամբ քրեական վարույթ ընթանում է, թե՝ ոչ։
ժ) Միանվագ գործարք – գործարք (բացառությամբ գործարար հարաբերության շրջանակներում պատրաստված, կնքված կամ կատարված գործարքի), որը նախատեսում է հաշվետու անձի կողմից Վրաստանի օրենսդրությամբ սահմանված ծառայությունների մատուցում  հաճախորդին։
ժա) Վերիֆիկացում – այնպիսի տեղեկության (փաստաթղթի) ձեռքբերում, որը   հաշվետու անձին հնարավորություն է տալիս վերստուգել անձի մասին ձեռքբերված՝ նրա նույնականացման տվյալների ճշգրտությունը, իսկ շահառու սեփականատիրոջ դեպքում՝ նաև համոզվել, որ իրեն հայտնի է շահառու սեփականատիրոջ ինքնությունը։
ժբ) Վերահսկող մարմին – սույն օրենքի 4-րդ հոդվածով սահմանված հաստատություն, որը ստուգում է հաշվետու անձի կողմից սույն օրենքով նախատեսված պարտավորությունների կատարումը։
ժգ) Նույնականացում – անձի մասին նրա նույնականացման այնպիսի տվյալների ձեռքբերում, որոնք թույլ են տալիս հայտնաբերել այս անձին և տարբերել նրան այլ անձանցից։
ժդ) Բնակման վայրի ենթադատությունը – այն երկիրը կամ տարածքը, որտեղ անձը գրանցված է և/կամ գործունեություն է ծավալում։
ժե) Հաճախորդ – անձ, որը գործարար հարաբերություններ է հաստատում հաշվետու անձի հետ կամ միանվագ գործարք է կնքում հաշվետու անձի հետ՝ նրա ծառայությունից օգտվելու նպատակով։ 
ժզ) Իրավասու մարմին – ծառայություն, վերահսկող մարմին կամ այլ պետական ​​կառույց, որը պատասխանատու է փողերի լվացման և/կամ ահաբեկչության ֆինանսավորման կանխարգելման, հայտնաբերման, կասեցման, քննության և/կամ քրեական հետապնդման իրականացման համար,    իսկ սույն օրենքի X գլխով սահմանված միջոցառումներն իրականացնելիս՝ նաև այլ ենթադատության մեջ   ահաբեկչության ֆինանսավորման կանխարգելման, հայտնաբերման, կասեցման, քննության և/կամ քրեական հետապնդման համար պատասխանատու պետական կառույց կամ այլ իրավազոր պետական կառույց։ 
ժէ) Գաղտնի տեղեկություն – տեղեկություն (փաստաթուղթ), որը ներառում է մասնագիտական ​​գաղտնիք, առևտրային գաղտնիք և/կամ անձնական տվյալներ։
ժը) Անձ – անհատ, իրավաբանական անձ, չգրանցված կազմակերպչական կազմավորում։
ժթ) Քաղաքականապես ակտիվ անձ – սույն օրենքի 21-րդ հոդվածի 1-ին կետով սահմանված ֆիզիկական անձ։
ի) Միջազգային կազմակերպություն – մշտական ​​միջպետական կամ միջկառավարական կազմակերպություն։
իա) Կասկածելի գործարք – գործարք, որի վերաբերյալ կա հիմնավոր կասկած, որ այն պատրաստվել, կնքվել կամ կատարվել է անօրինական ճանապարհով ձեռք բերված գույքի կամ այդպիսի գույքից ստացած եկամտի հիման վրա և/կամ փողերի լվացման նպատակով կամ կապվում է ահաբեկչության ֆինանսավորման հետ։ 
իա1) Հիմնավոր  կասկած – տեղեկության, փաստերի և/կամ հանգամանքների ամբողջություն, որը օբյեկտիվորեն կասկած է առաջացնում պատասխանատու անձի մոտ, որ գործարքը  անօրինական ճանապարհով ձեռք բերված գույքի կամ այդպիսի գույքից ստացված եկամտի հիման վրա և/կամ փողերի լվացման նպատակով է պատրաստվել,   կնքվել կամ իրականացվել կամ կապված է ահաբեկչության ֆինանսավորման հետ, ինչպես նաև, այս կասկածը չի  փարատվել կանխարգելիչ միջոցառումների իրականացման արդյունքում։ 
իբ) Թղթակցային հարաբերություններ – սույն օրենքի 22-րդ հոդվածի 1-ին կետով սահմանված գործարար հարաբերություն։
իգ) Ծառայություն – հանրային իրավունքի իրավաբանական անձ՝ Վրաստանի ֆինանսական մոնիթորինգի ծառայություն։
իդ) Պատժամիջոցների ենթարկված անձանց անվանացանկ – այն ֆիզիկական և իրավաբանական անձանց անվանացանկ, որոնց նկատմամբ տարածվում են ՄԱԿ-ի Անվտանգության խորհրդի բանաձևերով նախատեսված պատժամիջոցները։
իե) Գործարար հարաբերություն  – հաշվետու անձի և հաճախորդի միջև շարունակական առևտրային կամ մասնագիտական ​​հարաբերություն, ինչը ենթադրում է հաշվետու անձի կողմից հաճախորդին Վրաստանի օրենսդրությամբ սահմանված ծառայությունների մատուցում։
իզ) Կյանքի ապահովագրություն – կյանքի ապահովագրության պայմանագիր/պոլիս, որը ներդրումային բնույթի է (այդ թվում, կուտակային և կյանքի ապահովագրության վերադարձվող տեսակը)։
իէ) Ահաբեկչության ֆինանսավորում − Վրաստանի Քրեական օրենսգրքի 3311 հոդվածով նախատեսված հանցագործություն։
իը) Անսովոր գործարք - սույն օրենքի 20-րդ հոդվածի 1-ին կետով սահմանված գործարք կամ գործարքների ամբողջություն։
իթ) Տրաստ կամ տրաստին նման իրավական կառույց – «Տրաստների նկատմամբ կիրառելի վարչական նորմերի և դրանց ճանաչման մասին» 1985 թվականի հուլիսի 1-ի Հաագայի կոնվենցիայի 2-րդ հոդվածով սահմանված իրավական հարաբերություն կամ դրան կառուցվածքային/գործառութային առումով նման իրավական հարաբերություն։
լ) Ֆինանսական հետախուզության ստորաբաժանում – պետական ​​կառույց, որը պատասխանատու է ազգային մակարդակով փողերի լվացման և/կամ ահաբեկչության ֆինանսավորման հնարավոր փաստի վերաբերյալ գաղտնի տեղեկության ստացման և վերլուծության, ինչպես նաև, անհրաժեշտության դեպքում, այդ տեղեկությունը այլ իրավասու մարմնին փոխանցելու համար։
լա) Ֆինանսական հաստատություն – սույն օրենքի 3-րդ հոդվածի 1-ին կետի «ա» ենթակետով սահմանված անձ։
լբ) Կեղծ բանկ – առևտրային բանկ կամ այլ ֆինանսական հաստատություն, որը ֆիզիկապես ներկա չէ այն ենթադատության մեջ, որտեղ այն գրանցված կամ լիցենզավորված է։ 
լգ) Դրամական միջոցների փոխանցում – սույն օրենքի 17-րդ հոդվածի 1-ին կետով սահմանված գործողություն։
լգ1) Փողերի լվացում – Վրաստանի քրեական օրենսգրքի 186-րդ, 194-րդ և 1941  հոդվածներով նախատեսված հանցագործություններ։
լգ2) Համապատասխանության վերահսկողության համակարգ – սույն օրենքի 29-րդ հոդվածով սահմանված ներքին վերահսկողության քաղաքականության, կանոնների, համակարգերի և մեխանիզմների ամբողջություն։
լգ3) Ղեկավարություն – ֆիզիկական անձ, որը լիարժեք տեղեկություններ ունի հաշվետու անձի գործունեության հետ կապված փողերի լվացման և ահաբեկչության ֆինանսավորման ռիսկերի մասին և պաշտոնապես իրավազոր է այդ ռիսկերի կառավարման հետ կապված որոշում կայացնել։
լգ4) Խումբ – մայր ձեռնարկություն (մայր կազմակերպություն), դրա դուստր ձեռնարկություն (դուստր կազմակերպություն) և/կամ մասնաճյուղ, որի նկատմամբ կիրառվում են Ֆինանսական գործողությունների հատուկ խմբի (FATF) հանձնարարականները կանխարգելիչ միջոցառումների և այլ միջոցառումների իրականացման վերաբերյալ։
լգ5) Փոխարկելի վիրտուալ ակտիվի փոխանցում – սույն օրենքի 171 հոդվածի 1-ին կետով սահմանված գործառնություն։
2. Սույն օրենքում օգտագործված այլ տերմիններ  ունեն Վրաստանի օրենսդրությամբ սահմանված նշանակությունը։ 
2022 թվականի սեպտեմբերի 9-ի Վրաստանի №1791 օրենք – կայք, 23.09.2022թ․
2023 թվականի փետրվարի 22-ի Վրաստանի №2617 օրենք – կայք, 10.03.2023թ․
2023 թվականի մայիսի 16-ի Վրաստանի №2889 օրենք – կայք, 24.05.2023թ․
2023 թվականի նոյեմբերի 16-ի Վրաստանի №3718 օրենք – կայք, 07.12.2023թ․
2023 թվականի նոյեմբերի 29-ի Վրաստանի №3766 օրենք - կայք, 19.12.2023թ.
2024 թվականի մայիսի 30-ի Վրաստանի   №4237 օրենք – կայք, 31.05.2024թ.

Հոդված 3. Հաշվետու անձինք
1. Սույն օրենքի նպատակների համար հաշվետու անձինք են՝
ա) ֆինանսական հաստատությունները․  
ա.ա) ոչ բանկային դեպոզիտային  հաստատությունը՝ Վարկային միությունը,
ա.բ) Կենսաթոշակային ընկերությունը,
ա.գ) ապահովագրական բրոքերը,
ա.դ) արժույթի փոխանակման կետը,
ա.ե) առևտրային բանկը,
ա.զ) միկրոֆինանսական կազմակերպությունը,
ա.է) բրոքերային ընկերությունը,
ա.զ) վճարային ծառայության  մատակարարը,
ա.է) ապահովագրական կազմակերպությունը,
ա.ը) լիզինգային ընկերությունը,
ա.թ) վարկեր տրամադրող կազմակերպությունը,
ա.ժ) արժեթղթեր  գրանցողը,
ա.ժա) ներդրումային ընկերությունը, որը նշանակված չունի ակտիվների կառավարման ընկերություն,
ա.ժբ) վիրտուալ ակտիվների սպասարկման մատակարարը,
ա.ժգ) միկրոբանկը,
ա.ժդ) ակտիվների կառավարման ընկերությունը,
ա.ժե) Վրաստանի Ազգային բանկի կողմից լիցենզավորված կենտրոնական դեպոզիտարիան,
բ) ոչ ֆինանսական գործունեություն իրականացնող անձինք․
բ.ա) փաստաբանը, փաստաբանական գրասենյակը,
բ.բ) վիճակախաղի կազմակերպիչը, մոլախաղերի կամ շահումով խաղերի կազմակերպիչը,
բ.գ) նոտարը,
բ.դ) հավաստագրված հաշվապահը, մասնագիտական ծառայություն տրամադրող ​​հաշվապահը, հաշվապահական ընկերությունը,
բ.ե) աուդիտորը, աուդիտորական ընկերությունը,
բ.զ) թանկարժեք քարերի կամ մետաղների առևտուր անող անձը,
գ) հանրային ​​հաստատությունները՝
գ.ա) Վրաստանի արդարադատության նախարարության  հանրային կառավարման ոլորտում ընդգրկված  հանրային իրավունքի իրավաբանական անձը՝ Հանրային ռեեստրի ազգային գործակալությունը    (այսուհետ՝ Հանրային ռեեստրի ազգային գործակալություն),  
գ.բ) Վրաստանի ֆինանսների նախարարության կառավարման ոլորտում ընդգրկված  հանրային իրավունքի իրավաբանական անձը՝ Եկամուտների ծառայությունը (այսուհետ՝ Եկամուտների ծառայությունը)։  
2. Սույն օրենքի պահանջները սույն հոդվածի 1-ին կետի «բ.ա» կամ «բ.գ» ենթակետերով սահմանված անձի վրա տարածվում են այն դեպքում,    եթե նա հաճախորդին տրամադրում է հետևյալ գործունեության հետ կապված ծառայություն՝
ա) անշարժ գույքի առք ու վաճառք կամ նվիրատվություն,
բ) դրամական միջոցների, արժեթղթերի, փոխարկելի վիրտուալ ակտիվների կամ այլ գույքի կառավարում,
գ) բանկային հաշվի, խնայողական հաշվի, արժեթղթերի կամ փոխարկելի վիրտուալ ակտիվների հաշվի կառավարում,
դ) իրավաբանական անձի ստեղծման, գործունեության կամ կառավարման նպատակով ներդրումների կազմակերպում,
ե) իրավաբանական անձի, չգրանցված կազմակերպական կազմավորման կամ տրաստի կամ տրաստի  նման իրավական կառուցվածքի ստեղծում, գործունեություն կամ կառավարում,
զ) ձեռնարկատիրական իրավաբանական անձի բաժնեմասի կամ բաժնետոմսերի առք ու վաճառք։
3. Սույն օրենքի պահանջները չեն տարածվում սույն հոդվածի 1-ին կետի «բ.դ» կամ «բ.ե» ենթակետերով սահմանված անձի վրա՝ հաճախորդին իրավաբանական խորհրդատվություն տրամադրելու դեպքում կամ  վարչական վարույթում, քննչական մարմնում, դատարանում կամ արբիտրաժում հաճախորդի  ներկայացուցչություն և/կամ այսպիսի ներկայացուցչություն պատրաստելու դեպքում։
4. Սույն օրենքի պահանջները տարածվում են սույն հոդվածի 1-ին կետի «բ.ա», «բ.դ» կամ «բ.ե» ենթակետերով սահմանված ֆիզիկական անձի վրա, որն ինքնուրույն է տրամադրում մասնագիտական ​​ծառայություն։
5. Եթե սույն հոդվածի 1-ին կետի «բ.ա», «բ.դ» կամ «բ.ե» ենթակետերով սահմանված  ֆիզիկական անձը նույն ենթակետով սահմանված իրավաբանական անձի գործընկեր է կամ գործում է նրա անունից,   սույն օրենքի պահանջները տարածվում են համապատասխան իրավաբանական անձի նկատմամբ։
6. (Հանվել է՝ 30.05.2024, №4237):
7. Եկամուտների ծառայության վրա տարածվում  են միայն սույն օրենքի 10-րդ հոդվածի 9-րդ կետով, 11-րդ հոդվածի 7-րդ կետով, 25-րդ հոդվածի 5-րդ կետով և 26-րդ հոդվածի 1-ին և 4-րդ կետերով նախատեսված պահանջները։
8. Սույն օրենքի պահանջները չեն տարածվում հաշվի   տեղեկությունների հասանելիության ծառայության վրա։
9. Սույն օրենքի 4-րդ հոդվածի «գ» ենթակետով սահմանված Վրաստանի Ազգային բանկի վերահսկողությանը   ենթակա հաշվետու անձի կողմից վճարում նախաձեռնելու ծառայություն  տրամադրելիս, նրա նկատմամբ տարածվում է   միայն սույն օրենքի 10-րդ հոդվածի 1-ին կետի «ա» ենթակետով նախատեսված կանխարգելիչ միջոցառումներն իրականացնելու պարտավորությունը։  
2020 թվականի հուլիսի 14-ի Վրաստանի №6812 օրենք – կայք, 22.07.2020թ․
2022 թվականի սեպտեմբերի 9-ի Վրաստանի №1791 օրենք – կայք, 23.09.2022թ․
2022 թվականի դեկտեմբերի 1-ի Վրաստանի №2289 օրենք – կայք, 13.12.2022թ․
2023 թվականի փետրվարի 22-ի Վրաստանի №2617 օրենք – կայք, 10.03.2023թ․
2023 թվականի հունիսի 28-ի Վրաստանի №3344 օրենք – կայք, 19.07.2023թ․
2023 թվականի նոյեմբերի 16-ի Վրաստանի ի №3718 օրենք – կայք, 07.12.2023թ․
2024 թվականի մայիսի 30-ի Վրաստանի №4237 օրենք – կայք, 31.05.2024թ․
Հոդված 4. Վերահսկողական  մարմինները
Սույն օրենքի նպատակների համար վերահսկողական մարմիններն են՝
ա) Վրաստանի ֆինանսների նախարարության համակարգում ընդգրկված  պետական ​​ենթագերատեսչային    հաստատությունը՝ Հաշվապահական հաշվառման, հաշվետվողականության և աուդիտի վերահսկողության ծառայությունը՝ սույն օրենքի 3-րդ հոդվածի 1-ին կետի «բ.դ» և «բ.ե» ենթակետերով  սահմանված անձանց համար,
բ) Վրաստանի փաստաբանների ասոցիացիան՝ սույն օրենքի 3-րդ հոդվածի 1-ին կետի «բ.ա» ենթակետով սահմանված անձի համար,
գ) Վրաստանի ազգային բանկը՝ սույն օրենքի 3-րդ հոդվածի 1-ին կետի «ա.ա», «ա.դ»–«ա.ը» և «ա.ժա»-«ա.ժէ» ենթակետերով սահմանված անձանց համար,
դ) Վրաստանի արդարադատության նախարարությունը՝ սույն օրենքի 3-րդ հոդվածի 1-ին կետի «բ.գ» և «գ․ա» ենթակետերով սահմանված անձանց համար,
ե) Վրաստանի ֆինանսների նախարարությունը՝ սույն օրենքի 3-րդ հոդվածի 1-ին կետի «բ.գ» և «գ․ա» ենթակետերով սահմանված անձանց համար,    
զ) հանրային իրավունքի իրավաբանական անձը՝ Վրաստանի պետական ​​ապահովագրության վերահսկողության ծառայությունը՝ սույն օրենքի 3-րդ հոդվածի 1-ին կետի «ա.բ», «ա.գ» և «ա.թ» ենթակետերով սահմանված անձանց համար։ 
2020 թվականի հուլիսի 14-ի Վրաստանի №6812 օրենք – կայք, 22.07.2020թ․
2022 թվականի սեպտեմբերի 9-ի Վրաստանի №1791 օրենք – կայք, 23.09.2022թ․
2023 թվականի փետրվարի 22-ի Վրաստանի №2617 օրենք – կայք, 10.03.2023թ․
2023 թվականի հունիսի 28-ի Վրաստանի №3344 օրենք – կայք, 19.07.2023թ․
2023 թվականի նոյեմբերի 16-ի Վրաստանի №3718 օրենք – կայք, 07.12.2023թ․
Գլուխ II
Փողերի լվացման և ահաբեկչության ֆինանսավորման ռիսկերի գնահատումը և կառավարումը
Հոդված 5. Փողերի լվացման և ահաբեկչության ֆինանսավորման ռիսկերի գնահատման ազգային հաշվետվությունը և գործողությունների ծրագիրը
1. Վրաստանի կառավարությունը հաստատում է փողերի լվացման և ահաբեկչության ֆինանսավորման ազգային ռիսկերի գնահատման հաշվետվությունը և գործողությունների ծրագիրը (այսուհետ՝ Ազգային ռիսկերի գնահատման հաշվետվություն և գործողությունների ծրագիր)՝ ​​Միջգերատեսչական մշտական հանձնաժողովի (այսուհետ՝ Միջգերատեսչական հանձնաժողով)   առաջարկությամբ։
2. Ռիսկերի գնահատման ազգային հաշվետվության և գործողությունների ծրագրի հիմնական նպատակներն են՝
ա) ազգային մակարդակում և ըստ տնտեսության համապատասխան ոլորտների՝ փողերի լվացման և ահաբեկչության ֆինանսավորման ռիսկերը բացահայտել, վերլուծել և գնահատել,
բ) ազգային մակարդակում և ըստ տնտեսության համապատասխան ոլորտների փողերի լվացման և ահաբեկչության ֆինանսավորման ռիսկերի կառավարումն ապահովելու համար անհրաժեշտ օրենսդրական, ինստիտուցիոնալ և այլ միջոցառումների իրականացումը,   
գ) փողերի լվացման և ահաբեկչության ֆինանսավորման կանխարգելմանը նպաստելու համար նախատեսված պետական ​​միջոցների առաջնահերթ բաշխմանն օժանդակումը։  
3. Ռիսկերի գնահատման ազգային հաշվետվությունը և գործողությունների ծրագիրը պետք է թարմացվեն ըստ անհրաժեշտության,    բայց ոչ պակաս, քան 3 տարին մեկ անգամ։
4. Ռիսկերի գնահատման ազգային հաշվետվությունը և գործողությունների ծրագիրը հրապարակային են և հրապարակվում են Վրաստանի օրենսդրությամբ սահմանված կարգով, բացառությամբ այն մասի, որը պարունակում է գաղտնի տեղեկություններ կամ պետական ​​գաղտնիք, կամ որի հրապարակումը կարող է խոչընդոտել Վրաստանում ընթացող քննությանը կամ քրեական հետապնդմանը, ոտնահարել Վրաստանի պետական ​​կամ հասարակական անվտանգության պաշտպանության շահերը կամ այլ հանրային շահեր։
2022 թվականի մայիսի 11-ի Վրաստանի №1566 օրենք – կայք, 24.05.2022թ.
Հոդված 6. Միջգերատեսչական հանձնաժողովը և աշխատանքային խումբը
1. Ռիսկերի գնահատման ազգային հաշվետվության և գործողությունների ծրագրի մշակման, իրականացման մոնիթորինգի և թարմացման նպատակով Վրաստանի կառավարության իրավական ակտով ստեղծվում է Միջգերատեսչական հանձնաժողով։
2. Միջգերատեսչական հանձնաժողովի կառավարմանը, կառուցվածքին, լիազորություններին, կազմին և գործունեության կանոններին վերաբերող հարցերը սահմանվում են Միջգերատեսչական հանձնաժողովի կանոնադրությամբ, որը հաստատում է Վրաստանի կառավարությունը։
3. Միջգերատեսչական հանձնաժողովի շրջանակներում ստեղծվում է աշխատանքային խումբ, որի հիմնական գործառույթներն են՝
ա) ազգային մակարդակով և ըստ տնտեսության համապատասխան հատվածների   փողերի լվացման և ահաբեկչության ֆինանսավորման ռիսկերը բացահայտելու, վերլուծելու, գնահատելու և   կառավարելու միջոցառումները  սահմանելու նպատակով մշակել համապատասխան մեթոդաբանություն (այսուհետ՝ ռիսկերի գնահատման մեթոդաբանություն)
բ) իրավասու մարմինների և հաշվետու անձանց մասնակցությամբ  մշակել (պատրաստել նախագիծ) ռիսկերի գնահատման ազգային հաշվետվություն  և գործողությունների ծրագիր և ներկայացնել այն Միջգերատեսչական հանձնաժողովի քննարկմանը,
գ) ռիսկերի գնահատման ազգային հաշվետվության   և գործողությունների ծրագրի թարմացման նպատակով դրանում փոփոխություն և լրացում կատարելու վերաբերյալ նախագիծը քննարկման ներկայացնել Միջգերատեսչական հանձնաժողովին,   
դ) գործողությունների ծրագրի իրականացման մոնիթորինգ կատարել և իրավասու մարմիններին համապատասխան առաջարկություններ  ներկայացնել,
ե) խթանել իրավասու մարմինների համակարգված գործունեությունը փողերի լվացման և ահաբեկչության ֆինանսավորման ռիսկերի կառավարման գործում,
զ) հաշվետու  անձին ժամանակին տեղեկության տրամադրել փողերի լվացման և ահաբեկչության ֆինանսավորման ռիսկերի վերաբերյալ։
4. Աշխատանքային խումբը տարեկան հաշվետվություն է ներկայացնում Միջգերատեսչական հանձնաժողովին իրականացված գործունեության և գործողությունների ծրագրի իրականացման վիճակի մասին։
Հոդված 7. Տեղեկության գրանցումը և ներկայացումը
1. Իրավասու մարմինը, իր լիազորությունների շրջանակներում, գրանցում է և, աշխատանքային խմբի պահանջով, ողջամիտ ժամկետում ներկայացնում է հետևյալ տեղեկությունները.
ա) Ծառայությանը ներկայացված և հետագա վերլուծության համար ընտրված հաշվետվությունների քանակը, ինչպես նաև սույն օրենքի 34-րդ հոդվածի 1-ին կետի համաձայն իրավասու մարմնին ուղարկված Ծառայության վերլուծության արդյունքների քանակը,
բ) Ծառայության կողմից այլ ենթադատության ֆինանսական հետախուզության ծառայությանն ուղարկված,  տվյալ ֆինանսական հետախուզության ծառայությունից ստացած և բավարարած   տեղեկության ներկայացման կամ գործարքի կասեցման մասին խնդրանքների քանակը,  
գ) փողերի լվացման և ահաբեկչության ֆինանսավորման գործով հարուցված քննությունների և քրեական հետապնդումների քանակը, դատարանում օրինական ուժի մեջ մտած մեղադրական դատավճիռների և արդարացման դատավճիռների քանակը,
դ) փողերի լվացման և ահաբեկչության ֆինանսավորման գործով կալաքի տակ դրված, առգրավված և  բռնագանձնված գույքի անվանացանկը և/կամ այսպիսի գույքի արժեքը,   
ե) փողերի լվացման և ահաբեկչության ֆինանսավորման գործի հետ կապված ուղարկած,   ստացած և բավարարված իրավաբանական օգնություն ցուցաբերելու մասին միջնորդությունների քանակը,   
զ) վերահսկող մարմնի կողմից սույն օրենքի և համապատասխան ենթաօրենսդրական նորմատիվ ակտերի հիման վրա անցկացված ստուգումների քանակը և տեսակը, հայտնաբերված խախտումները և ձեռնարկված վերահսկողական միջոցառումները։
2. Աշխատանքային խումբն իրավազոր է իրավասու մարմնից պահանջել և ստանալ  ռիսկերի գնահատման մեթոդաբանությամբ սահմանված լրացուցիչ վիճակագրական տվյալներ և այլ տեղեկություններ։
Հոդված 8. Հաշվետու անձի կողմից փողերի լվացման և ահաբեկչության ֆինանսավորման ռիսկերի գնահատումը և կառավարումը
1. Հաշվետու անձը,   իր գործունեության բնույթի և ծավալի նախատեսմամբ, պետք է ներդնի փողերի լվացման և ահաբեկչության ֆինանսավորման ռիսկերի գնահատման և կառավարման արդյունավետ համակարգ։
2. Հաշվետու անձը պարտավոր է համապատասխան պարբերականությամբ գնահատել և հաշվառել իր  գործունեության հետ կապված փողերի լվացման և ահաբեկչության ֆինանսավորման ռիսկերը, իսկ մայր ձեռնարկության (մայր կազմակերպության) դեպքում՝ նաև խմբի մակարդակով առկա փողերի լվացման և ահաբեկչության ֆինանսավորման ռիսկերը՝ հիմնվելով հաճախորդի և շահառու սեփականատիրոջ, նրանց գործունեության բնույթի և գտնվելու վայրի ենթադատության,   ապրանքի, ծառայության կամ դրանց մատուցման միջոցների, գործարքի և այլ ռիսկի գործոնների վրա։
3. Մինչև նոր տեխնոլոգիա, ապրանք, ծառայություն կամ դրանց մատուցման միջոց ներդնելը կամ բիզնես պրակտիկայում  այլ էական փոփոխություններ կատարելը, հաշվետու անձը պարտավոր է գնահատել այդ փոփոխությունների հետ կապված փողերի լվացման և ահաբեկչության ֆինանսավորման ռիսկերը։
4. Սույն օրենքի 11-րդ հոդվածի 1-ին–4-րդ կետերով նախատեսված դեպքերում հաշվետու անձը պարտավոր է գնահատել հաճախորդի հետ կապված փողերի լվացման և ահաբեկչության ֆինանսավորման ռիսկերը և սահմանել հաճախորդի ռիսկի մակարդակը՝ մինչև միանգամյա գործարք կնքելը և գործարար հարաբերություն  հաստատելը, ինչպես նաև գործարար հարաբերությունների ընթացքում համապատասխան ժամանակահատվածներում և հաճախորդի հետ կապված էական հանգամանքների փոփոխության դեպքում։
5. Հաշվետու անձը պարտավոր է իրականացնել արդյունավետ միջոցառումներ՝  սույն հոդվածին համապատասխան բացահայտված փողերի լվացման և ահաբեկչության ֆինանսավորման ռիսկերը կառավարելու և նվազեցնելու նպատակով։
6. Սույն հոդվածով նախատեսված ռիսկերը գնահատելիս և դրանց կառավարման միջոցառումներ իրականացնելիս հաշվետու անձը պետք է նախատեսի  ռիսկերի գնահատման ազգային հաշվետվությունում և գործողությունների ծրագրում նշված տեղեկությունները, ինչպես նաև Ծառայության և վերահսկող մարմնի հրահանգներն ու հանձնարարականները։ Հաշվետու անձը պետք է ռիսկերի գնահատման ազգային հաշվետվության արդյունքներն արտացոլի ռիսկերի գնահատման և կառավարման համակարգում։ 
7. Հաշվետու անձը, վերահսկող մարմնի պահանջի դեպքում նրա համար պետք է հիմնավորի, որ սույն հոդվածին համապատասխան ռիսկերը պատշաճ կերպով է գնահատել   և դրանց արդյունավետ կառավարման նպատակով միջոցառումներ է իրականացրել։
2023 թվականի մայիսի 16-ի Վրաստանի №2889 օրենք – կայք, 24.05.2023թ․
Հոդված 9. Ցածր ռիսկ պարունակող ծառայություն/ապրանք
1. Հաշվետու անձը Ծառայության ղեկավարի ենթաօրենսդրական ակտով, խիստ սահմանափակ դեպքերում, կարող է  ազատվել սույն օրենքի որոշակի պահանջների կատարումից՝   փողերի լվացման և ահաբեկչության ֆինանսավորման ցածր ռիսկեր պարունակող ծառայություններ մատուցելիս։
2. Սույն հոդվածի 1-ին կետի համաձայն սահմանված խիստ սահմանափակ դեպքերում   թույլ տրված բացառությունը  պետք է լինի պատշաճ կերպով հիմնավորված,  սահմանի հանգամանքների սպառիչ ցանկ և տարածվի հաշվետու անձանց որոշակի խմբի կամ գործունեության նկատմամբ։
3. Ֆինանսական հաստատությունը կարող է սույն հոդվածի 1-ին և 2-րդ կետերի համաձայն ազատվել սույն օրենքի որոշակի պահանջների կատարումից էլեկտրոնային փողի գործիքով այնպիսի վճարային ծառայություն իրականացնելիս, երբ  բավարարում է հետևյալ բոլոր պայմանները.
ա) գործիքով  հնարավոր է դրամական միջոցներ  փոխանցել միայն ապրանքի կամ ծառայության գինը վճարելու նպատակով, 
բ) գործիքի վրա ցանկացած պահի հնարավոր չէ պահել էլեկտրոնային փող, որի չափը գերազանցում է  500 լարին կամ 500 լարիին համարժեք  արտարժույթ,
գ) գործիքի միջոցով փոխանցման համար թույլատրված դրամական միջոցների ընդհանուր գումարը չի գերազանցում ամիսը 500 լարին, եթե գործիքը կարող է օգտագործվել միայն Վրաստանում կամ գործիքի վրա հնարավոր է էլեկտրոնային փողի միայն միանվագ տեղադրում/փոխանցում,
դ) գործիքի վրա անանուն էլեկտրոնային փողի փոխանցում չի թույլատրվում,
ե) գործիքը  թողարկողն իրականացնում է գործարար հարաբերության հսկողություն՝  կասկածելի գործարք հայտնաբերելու համար։
4. Սույն հոդվածի 3-րդ կետի «բ» ենթակետով սահմանված    դրամական սահմանաչափը կարող է ավելացվել մինչև 1500 լարին, եթե էլեկտրոնային փողի գործիքը կարող է օգտագործվել միայն Վրաստանում։ 
5. Սույն հոդվածի 3-րդ կետով նախատեսված բացառությունը չի տարածվում էլեկտրոնային փողի այն ​​գործիքի վրա, որը  տալիս է 150 լարիից  կամ 150 լարիին համարժեք արտարժույթից ավելի   չափով գումարի կանխիկացման կամ վերադարձման հնարավորություն։
2023 թվականի մայիսի 16-ի Վրաստանի №2889 օրենք – կայք, 24.05.2023թ
Գլուխ III
Կանխարգելիչ միջոցառումներ
Հոդված 10. Կանխարգելիչ միջոցառումներ
1. Հաշվետու անձը սույն օրենքի 11-րդ հոդվածի 1-ին–4-րդ կետերով նախատեսված դեպքերում պարտավոր է իրականացնել հետևյալ կանխարգելիչ միջոցառումները ՝
ա) իրականացնել հաճախորդի նույնականացում  և նրա վերիֆիկացում՝ հիմնվելով հուսալի և անկախ աղբյուրի վրա,
բ) իրականացնել շահառու սեփականատիրոջ նույնականացում  և ձեռնարկել նրա վերիֆիկացման  համար անհրաժեշտ միջոցներ՝ հիմնվելով հուսալի աղբյուրի վրա,
գ) որոշել գործարար հարաբերության նպատակը և մտահղացված բնույթը,
դ) իրականացնել գործարար հարաբերության մոնիթորինգ։
2. Հաշվետու անձը սույն հոդվածի 1-ին կետի «ա» ենթակետով սահմանված կանխարգելիչ միջոցառումները կիրառելիս պետք է նույնականացնի   հաճախորդի անունից գործող անձին և,  հիմնվելով հուսալի և անկախ աղբյուրի վրա, վերիֆիկացնի նրան, ինչպես նաև ստանա հաճախորդի   լիազորությունը հաստատող, վստահելի կարգով    վավերացված փաստաթուղթ։ 
3. Հաշվետու անձը իրավաբանական անձի, չգրանցված կազմակերպական կազմավորման կամ տրաստի կամ տրաստին նման իրավական կառույցի նկատմամբ սույն հոդվածի 1-ին կետի «բ» ենթակետով սահմանված կանխարգելիչ միջոցառումները   կիրառելիս  պետք է ուսումնասիրի հաճախորդի տիրապետման  և վերահսկողության (կառավարման) կառուցվածքը։
31. Հաշվետու անձը տրաստի կամ տրաստին նման իրավական կառույց ունեցող անձի նկատմամբ կանխարգելիչ միջոցառումներ կիրառելիս պետք է ստանա տրաստի ստեղծման մասին փաստաթուղթ։
4. Հաշվետու անձը սույն հոդվածի 1-ին կետի «գ» ենթակետով սահմանված կանխարգելիչ միջոցառումները կիրառելիս պետք է որոշի հաճախորդի գործունեության բնույթը և ստանա տեղեկություն սպասվող գործարքների բնույթի, ծավալի և հաճախականության մասին։
5. Հաշվետու անձը սույն հոդվածի 1-ին կետի «դ» ենթակետով սահմանված կանխարգելիչ միջոցառում կիրառելիս պետք է ուսումնասիրի գործարար հարաբերության շրջանակներում պատրաստված, կնքված և/կամ կատարված գործարքը՝ որոշելու համար, թե որքանով է այն համապատասխանում   հաճախորդի մասին իրեն հայտնի տեղեկությանը, հաճախորդի առևտրային կամ մասնագիտական ​​գործունեությանը և հաճախորդի ռիսկի մակարդակին, իսկ անհրաժեշտության դեպքում՝ հաճախորդի գույքի, դրամական միջոցների և փոխարկելի վիրտուալ ակտիվների ծագմանը, ինչպես նաև պետք է ապահովի սույն հոդվածի 1-ին կետով սահմանված կանխարգելիչ միջոցառումների իրականացման արդյունքում ստացված նույնականացման տվյալների և այլ տեղեկության (փաստաթղթի) թարմացում  համապատասխան պարբերականությամբ: Հաշվետու անձը պարտավոր է սույն հոդվածի 1-ին կետի «դ» ենթակետով սահմանված կանխարգելիչ միջոցառումը կիրառել՝ հիմնվելով  հաճախորդի մասին թարմացված տեղեկատվության   վրա։
6. Արգելվում է գործարար հարաբերություն  հաստատել կամ շարունակել, միանվագ գործարք կնքել կամ կատարել, եթե հաշվետու անձը սույն օրենքի 11-րդ հոդվածի 1-ին–4-րդ կետերով նախատեսված դեպքերում չի կարող իրականացնել սույն հոդվածի 1-ին կետով սահմանված կանխարգելիչ միջոցառումները։ Նման  դեպքում հաշվետու անձը պետք է ուսումնասիրի, թե արդյոք կան հիմքեր սույն օրենքի 25-րդ հոդվածի 1-ին կետով նախատեսված հաշվետվություն ներկայացնելու համար։
7. Արգելվում է գործարար հարաբերություն  հաստատել կամ շարունակել, միանվագ գործարք կնքել կամ կատարել, եթե հաճախորդը կամ գործարքին մասնակցող այլ անձ սույն օրենքի 41-րդ հոդվածի 4-րդ կետի «ա»-«գ» ենթակետերով սահմանված անձանցից մեկն է։ Նման դեպքում հաշվետու անձը պարտավոր է Ծառայությանը ներկայացնել սույն օրենքի 25-րդ հոդվածի 1-ին կետով նախատեսված հաշվետվությունը։
71. Եթե հաշվետու անձն իր գործունեության իրականացման ընթացքում հայտնաբերի սույն օրենքի 41-րդ հոդվածի 4-րդ կետի «ա»-«գ» ենթակետերով սահմանված  անձանցից մեկի գույքը,   նա պարտավոր է Ծառայությանը ներկայացնել սույն օրենքի 25-րդ հոդվածի 1-ին կետով նախատեսված հաշվետվությունը։
8. Սույն հոդվածի 7-րդ կետով արգելված գործողություն չի համարվում ֆինանսական հաստատության կողմից  սույն օրենքի 41-րդ հոդվածով սահմանված կարգով անձի՝ կալանքի    տակ գտնվող համապատասխան հաշվին մուտքագրման գործառնության կատարումը մինչև զանգվածային  ոչնչացման զենքի տարածման ֆինանսավորման կանխարգելման, հայտնաբերման և խափանման  վերաբերյալ ՄԱԿ-ի Անվտանգության խորհրդի  բանաձևի հիման վրա    պատժամիջոցների ենթարկվող անձանց ցուցակում անձի ընդգրկումը կնքված    պայմանագրի կամ առաջացած պարտավորության հիման վրա։  
9. Եկամուտների ծառայությունը պարտավոր է սույն օրենքի 11-րդ հոդվածի 7-րդ կետով նախատեսված դեպքերում  իրականացնել կանխիկ գումար կամ արժեթղթեր տեղափոխող և/կամ ուղարկող/ստացող անձի (անձանց) նույնականացում։
2022 թվականի մայիսի 11-ի Վրաստանի №1566 օրենք – կայք, 24.05.2022թ․
2022 թվականի սեպտեմբերի 9-ի Վրաստանի №1791 օրենք – կայք, 23.09.2022թ․
2023 թվականի նոյեմբերի 29-ի Վրաստանի №3766 օրենք – կայք, 19.12.2023թ․
2024 թվականի մայիսի 30-ի Վրաստանի №4237 օրենք – կայք, 31.05.2024թ․
Հոդված 11. Կանխարգելիչ միջոցառումների իրականացման հիմքերը
1. Հաշվետու անձը (բացառությամբ սույն օրենքի 3-րդ հոդվածի 1-ին կետի «բ․բ» և «բ․զ» ենթակետերով սահմանված անձանց) պարտավոր է իրականացնել սույն օրենքի 10-րդ հոդվածի 1-ին կետով սահմանված կանխարգելիչ միջոցառումները հետևյալ հիմքերի առկայության ժամանակ․ 
ա) գործարար հարաբերությունների հաստատում,
բ) միանվագ գործարքի կնքում, եթե միանվագ գործարքի գումարը կամ դրա հետ փոխկապակցված   գործարքների ընդհանուր գումարը գերազանցում է 15 000 լարին կամ 15 000 լարիին   համարժեք արտարժույթը, իսկ փոխարկելի վիրտուալ ակտիվների ծառայության մատուցման հետ կապված միանվագ գործարքի կնքման դեպքում՝ 1 000 ԱՄՆ դոլարը, 1 000 եվրոն կամ 3 000 լարին,
գ) դրամական միջոցների միանվագ փոխանցում,   եթե միանվագ գործարքի գումարը կամ դրա հետ փոխկապակցված գործարքների ընդհանուր գումարը գերազանցում է 3 000 լարին կամ 3 000 լարիին   համարժեք արտարժույթը,
դ) սույն օրենքի 10-րդ հոդվածի 1-ին կետով սահմանված կանխարգելիչ միջոցառումների իրականացումով ստացված նույնականացման տվյալների ճշգրտության կամ   սույն օրենքի պահանջներին  համապատասխանության մեջ կասկածի  առաջացում։ 
2. Թանկարժեք քարերի կամ մետաղների առևտրով զբաղվող անձը պարտավոր է իրականացնել սույն օրենքի 10-րդ հոդվածի 1-ին կետով սահմանված կանխարգելիչ միջոցառումները, եթե կանխիկ գումարով կատարված գործարքի գումարը գերազանցում է 30 000 լարին կամ 30 000 լարիին  համարժեք արտարժույթը։
3. Վիճակախաղի, մոլախաղերի  կամ շահումով  խաղի կազմակերպիչը պարտավոր է  սույն օրենքի 10-րդ հոդվածի 1-ին կետով սահմանված   կանխարգելիչ միջոցառումներն իրականացնել հետևյալ հիմքերի առկայության դեպքում․
ա) դրամական միջոցների  ստացում, շահումների կամ կանխիկ միջոցների տրամադրում,    եթե գործարքի գումարը/արժեքը կամ փոխկապակցված գործարքների ընդհանուր գումարը գերազանցում է 5 000 լարին կամ 5 000 լարիին  համարժեք արտարժույթը, 
բ) համակարգված-էլեկտրոնային ձևով վիճակախաղերի,  համակարգված-էլեկտրոնային ձևով մոլախաղերի կամ/և շահումով խաղերի կազմակերպում,   գործարար հարաբերությունների հաստատում՝   հաճախորդին որպես խաղացող գրանցում։   
4. Հաշվետու անձը պարտավոր է փողերի լվացման կամ ահաբեկչության ֆինանսավորման կասկածի առկայության դեպքում, անկախ սույն հոդվածի 1-ին–3-րդ կետերով նախատեսված դրամական շեմից կամ որևէ այլ վերապահումից, իրականացնել սույն օրենքի 10-րդ հոդվածի 1-ին կետով սահմանված կանխարգելիչ միջոցառումները։  
5. Ծառայության ղեկավարի ենթաօրենսդրական նորմատիվ ակտով կարող է սահմանվել հաշվետու անձի պարտականությունը՝ անկախ սույն հոդվածի 1-ին–3-րդ կետերով նախատեսված դրամական շեմից, նույնականացնել հաճախորդին և/կամ հաճախորդի անունից գործող անձին և վերիֆիկացնել նրան հուսալի և անկախ աղբյուրի հիման վրա։
6. Հանրային ռեեստրի ազգային գործակալությունը պարտավոր է իրականացնել սույն օրենքի 10-րդ հոդվածի 1-ին կետով սահմանված կանխարգելիչ միջոցառումները առուվաճառքի գործարքի կամ նվիրատվության գործարքի հիման վրա   անշարժ գույքի նկատմամբ սեփականության իրավունքի գրանցման դեպքում։
7. Եկամուտների ծառայությունը պարտավոր է սույն օրենքի 10-րդ հոդվածի 9-րդ կետով սահմանված կանխարգելիչ միջոցառումներն իրականացնել  Վրաստան կանխիկ գումար կամ արժեթղթեր  ներմուծելու կամ Վրաստանից արտահանելու  դեպքում, եթե  կանխիկ գումարի կամ արժեթղթերի արժեքը չի գերազանցում  30 000 լարին կամ 30 000 լարիին համարժեք  արտարժույթը։
8. Եթե հաշվետու անձի կողմից պատշաճ ձևով փաստաթղթավորված վերլուծության հիման վրա կա կասկած, որ հաշվետու անձի կողմից կանխարգելիչ միջոցառումների իրականացման գործընթացի հետագա վարումը հաճախորդի համար հստակ է դարձնում,    որ սույն օրենքի 20-րդ հոդվածի համաձայն իրականացվում են/կիրականացվեն միջոցառումներ՝ անսովոր գործարքն ուսումնասիրելու և/կամ կասկածելի գործարքը հայտնաբերելու նպատակով, կամ նույն օրենքի 25-րդ հոդվածի հիման վրա Ծառայությանը ներկայացվել է/կներկայացվի հաշվետվություն կամ այլ տեղեկություն (փաստաթուղթ), կամ իրականացվում են/կիրականացվեն նույն օրենքի 36-րդ հոդվածով սահմանված միջոցառումներ,  հաշվետու անձն իրավունք ունի Ծառայության ղեկավարի ենթաօրենսդրական ակտով սահմանված կարգին համապատասխան  կասեցնել կանխարգելիչ միջոցառումների իրականացումը և այդ մասին տեղեկացնել Ծառայությանը։   
2022 թվականի սեպտեմբերի 9-ի Վրաստանի №1791 օրենք – կայք, 23.09.2022թ.
2023 թվականի փետրվարի 9-ի Վրաստանի №2589 օրենք – կայք, 24.02.2023թ.
2023 թվականի մայիսի 16-ի Վրաստանի №2889 օրենք – կայք, 24.05.2023թ.
2024 թվականի մայիսի 30-ի Վրաստանի №4237 օրենք – կայք, 31.05.2024թ.
Հոդված 12. Կանխարգելիչ միջոցառումների իրականացման կարգը
1. Հաշվետու անձը պարտավոր է սույն օրենքի 10-րդ հոդվածի 1-ին կետով սահմանված   կանխարգելիչ միջոցառումներն իրականացնել   հաճախորդի ռիսկի մակարդակին համապատասխան, մինչև միանվագ գործարք կնքելը և գործարար հարաբերություններ հաստատելը, ինչպես նաև գործարար հարաբերությունների ընթացքում համապատասխան ժամանակահատվածներում և հաճախորդի հետ կապված էական հանգամանքների փոփոխության դեպքում։ 
2. Հաճախորդի և/կամ շահառու սեփականատիրոջ վերիֆիկացման նպատակով սույն օրենքի 10-րդ հոդվածի 1-ին կետի «ա» և «բ» ենթակետերով սահմանված  կանխարգելիչ միջոցառումների իրականացումը փողերի լվացման և ահաբեկչության ֆինանսավորման ցածր ռիսկերի առկայության դեպքում կարող է ավարտվել գործարար հարաբերությունների հաստատումից հետո, եթե դա անհրաժեշտ է հաճախորդի սպասարկման խափանումը կանխելու համար: Այս դեպքում համապատասխան կանխարգելիչ միջոցառումների իրականացումը պետք է ավարտվի հնարավորինս արագ՝ ողջամիտ հնարավորության սահմաններում:
3. Արգելվում է բացել կամ վարել անանուն հաշիվ կամ հորինված անունով հաշիվ: Ֆինանսական հաստատությունն իրավազոր է վերահսկող մարմնի կողմից սահմանված կարգով հաշիվ բացել   հաճախորդի  և/կամ շահառու սեփականատիրոջ վերիֆիկացման նպատակով՝ մինչև սույն օրենքի 10-րդ հոդվածի 1-ին կետի «ա» և «բ» ենթակետերով սահմանված   կանխարգելիչ միջոցառումների իրականացումը, եթե արգելվի   հաշվի վրա գործառնություններ կատարել հաճախորդի անունից կամ նրա հանձնարարությամբ մինչև համապատասխան կանխարգելիչ միջոցառումների իրականացման ավարտը:
4. Հաշվետու անձն  իրավազոր է  գործարար հարաբերություն հաստատելու կամ միանվագ գործարք կնքելու նպատակով  սույն օրենքի 10-րդ հոդվածի 1-ին կետի «ա»-«գ» ենթակետերով սահմանված   կանխարգելիչ միջոցառումները, առանց հաճախորդի և/կամ հաճախորդի անունից գործող անձի հետ անմիջական շփման, էլեկտրոնային եղանակով իրականացնել վերահսկող մարմնի կողմից սահմանված կարգով և ըստ նրա հետ համաձայնեցված այնպիսի գործառնական/տեխնիկական ընթացակարգերի, որոնք ապահովում են փողերի լվացման և ահաբեկչության ֆինանսավորման ռիսկերի արդյունավետ կառավարումը։
5. Ծառայության ղեկավարի ենթաօրենսդրական նորմատիվ ակտով սահմանվում են այն նույնականացման տվյալները, որոնք հաշվետու անձը պետք է ձեռք բերի հաճախորդին և/կամ հաճախորդի անունից գործող անձին նույնականացնելու նպատակով, ինչպես նաև այդ տվյալների ճշգրտությունը ստուգելու համար անհրաժեշտ փաստաթղթերը։
6. Վերահսկող մարմնի իրավական ակտով սահմանվում են հաճախորդի էլեկտրոնային նույնականացումը և վերիֆիկացումը, շահառու սեփականատիրոջ նույնականացումը և վերիֆիկացումը, ինչպես նաև հաճախորդի տիրապետման և վերահսկողության (կառավարման) կառուցվածքի ուսումնասիրության կարգը։
7. Վիճակախաղի կազմակերպիչը, մոլախաղերի կամ շահումով խաղերի կազմակերպիչը պարտավոր են կանխարգելիչ միջոցառումների իրականացման արդյունքում ստացված տեղեկությունը և կատարված գործարքների (գործառնությունների) վերաբերյալ տեղեկությունը կապակցել իրար հետ։  
2022 թվականի մայիսի 11-ի Վրաստանի №1566 օրենք – կայք, 24.05.2022թ.
2023 թվականի մայիսի 16-ի Վրաստանի №2889 օրենք – կայք, 24.05.2023թ.
2024 թվականի մայիսի 30-ի Վրաստանի №4237 օրենք – կայք, 31.05.2024թ.

Հոդված 13. Շահառու սեփականատերը
1. Սույն օրենքի նպատակների համար շահառու սեփականատերը ֆիզիկական անձ է, որը հաճախորդի վերջնական տիրապետողն է կամ վերջնական վերահսկիչը, և/կամ որի անունից պատրաստվում, կնքվում կամ կատարվում է գործարքը։
2. Սույն օրենքի նպատակների համար իրավաբանական անձի շահառու սեփականատեր է ֆիզիկական անձը, որը ուղղակիորեն կամ անուղղակիորեն տիրապետում է այս իրավաբանական անձի բաժնեմասի կամ ձայնի իրավունք ունեցող բաժնետոմսերի    25 կամ ավելի տոկոսին կամ այլ կերպ իրականացնում է իրավաբանական անձի նկատմամբ վերջնական վերահսկողություն։
3. Սույն հոդվածի 2-րդ կետով նախատեսված բաժնեմասի կամ ձայնի իրավունք ունեցող բաժնետոմսերի ուղղակի տիրապետում  է համարվում   ձեռնարկատիրական իրավաբանական անձի  կողմից բաժնեմասի կամ ձայնի իրավունք ունեցող բաժնետոմսերի  25 կամ ավելի տոկոսի տիրապետումը, իսկ անուղղակի տիրապետում՝ այն  իրավաբանական անձի կողմից, որին վերահսկում   է/են   ֆիզիկական անձը (անձինք), կամ մի քանի իիրավաբանական անձանց կողմից, որոնց վերահսկում է/են  նույն ֆիզիկական անձը  (անձինք), ձեռնարկատիրական իրավաբանական անձի բաժնեմասի կամ ձայնի իրավունք ունեցող բաժնետոմսերի 25 կամ ավելի տոկոսի   տիրապետումը։
4. Եթե բոլոր հնարավոր միջոցառումները ձեռնարկելուց հետո հաշվետու անձը համոզվում է, որ սույն հոդվածի 2-րդ և 3-րդ կետերով նախատեսված  իրավաբանական անձի շահառու սեփականատեր գոյություն չունի, սույն օրենքի 10-րդ հոդվածի 1-ին կետի «բ» ենթակետով սահմանված    կանխարգելիչ միջոցառումները պետք է իրականացվեն հաճախորդի ղեկավարման լիազորություն ունեցող   անձի (անձանց) նկատմամբ։
5. Տրաստի կամ տրաստին նման իրավական կառույցի առկայության դեպքում սույն օրենքի 10-րդ հոդվածի 1-ին կետի «բ» ենթակետով սահմանված  կանխարգելիչ միջոցառումները պետք է իրականացվեն  հետևյալ անձանց կամ համարժեք դիրքում գտնվող անձանց նկատմամբ.
ա) լիազորված անձ, 
բ) լիազորող,
գ) հոգաբարձու (առկայության դեպքում),
դ) շահառու,
ե) մեկ այլ ֆիզիկական անձ, որն իրականացնում է վերջնական արդյունավետ վերահսկողություն   տրաստի կամ տրաստին նման իրավական կառույցի նկատմամբ (առկայության դեպքում):
6. Եթե սույն հոդվածի 5-րդ կետի «դ» ենթակետով նախատեսված շահառուն     նախապես սահմանված ​​չէ, հաշվետու անձը պետք է բավարար տեղեկություն ստանա այն անձանց շրջանակի մասին, որոնց օգտին ստեղծվել կամ գործում է տրաստը կամ տրաստին նման իրավական կառույցը, որպեսզի համոզվի, որ կկարողանա շահառուի նկատմամբ  իրականացնել սույն օրենքի 10-րդ հոդվածի 1-ին կետի «բ» ենթակետով սահմանված  կանխարգելիչ միջոցառումները   մինչև  շահառուին   օգուտը տրամադրելը  կամ  շահառուի    կողմից իրեն վերագրված իրավունքներից օգտվելը։  
Հոդված 14. Կյանքի ապահովագրության  շահառուն
1. Ապահովագրական կազմակերպությունը, ապահովագրական բրոքերը պարտավոր է կյանքի ապահովագրության շահառուի նկատմամբ, սույն օրենքի 10-րդ հոդվածի 1-ին կետով սահմանված կանխարգելիչ միջոցառումներից բացի, ձեռնարկել հետևյալ միջոցառումները՝
ա) նույնականացնել   նախապես սահմանված շահառուին,
բ) եթե շահառուն նախապես սահմանված չէ, ստանալ բավարար տեղեկություններ ենթադրյալ շահառուների շրջանակի մասին, որպեսզի համոզվի, որ կկարողանա  նույնականացնել շահառուին մինչև ապահովագրական հատուցումը տրամադրելը։   
2. Եթե ֆինանսական հաստատությանը հայտնի է դառնում   երրորդ կողմին կյանքի ապահովագրության պայմանագիրը/պոլիսի պահանջի իրավունքը  լրիվ կամ մասնակի զիջելու մասին, երրորդ անձի նույնականացումը պետք է կատարվի հնարավորինս արագ, ողջամիտ հնարավորության  սահմաններում։ 
3. Ապահովագրական կազմակերպությունը, ապահովագրական բրոքերը կյանքի ապահովագրության շահառուի վերիֆիկացումը պետք է իրականացնի մինչև ապահովագրական վճարումը տրամադրելը։
4. Ապահովագրական կազմակերպությունը, ապահովագրական բրոքերը կյանքի ապահովագրության շահառուին պետք է դիտարկեն որպես ռիսկի գործոն, իսկ փողերի լվացման կամ ահաբեկչության ֆինանսավորման բարձր  ռիսկի հայտնաբերման դեպքում, մինչև ապահովագրական վճարը կատարելը, սույն օրենքի 18-րդ հոդվածի համաձայն պետք է իրականացնեն ուժեղացված կանխարգելիչ միջոցառումներ, այդ թվում, կյանքի ապահովագրության շահառուի շահառու սեփականատիրոջ նկատմամբ  պետք է իրականացնի նույն օրենքի 10-րդ հոդվածի 1-ին կետի «բ» ենթակետով սահմանված կանխարգելիչ միջոցառումները։
2023 թվականի մայիսի 16-ի Վրաստանի №2889 օրենք – կայք, 24.05.2023թ.
2024 թվականի մայիսի 30-ի Վրաստանի №4237 օրենք – կայք, 31.05.2024թ.

Հոդված 15. Կամավոր մասնավոր կենսաթոշակային սխեմայի մասնակիցը/շահառուն
1. «Կամավոր մասնավոր կենսաթոշակի մասին» Վրաստանի օրենքի համաձայն սահմանված ​​սուբյեկտները, որոնք գրանցում են կենսաթոշակային սխեմա և/կամ մասնակցում են կենսաթոշակային սխեմայի կառավարմանը և վարչարարությանը, պարտավոր են մինչև գործարար հարաբերություններ հաստատելը, բացի սույն օրենքի 10-րդ հոդվածի 1-ին կետով նախատեսված կանխարգելիչ միջոցառումների իրականացումից, նույնականացնել կենսաթոշակային սխեմայի մասնակցին/շահառուին և վերիֆիկացնել նրան  հուսալի և անկախ աղբյուրի հիման վրա։
2. Սույն հոդվածի 1-ին կետով սահմանված կենսաթոշակային սխեմայի մասնակցի/շահառուի վերիֆիկացումը փողերի լվացման և ահաբեկչության ֆինանսավորման ցածր ռիսկերի առկայության դեպքում    կարող է ավարտվել   գործարար հարաբերություններ հաստատելուց հետո,     եթե դա անհրաժեշտ է հաճախորդի ծառայության խափանումից խուսափելու համար։ Նման դեպքերում կենսաթոշակային սխեմայի մասնակցի/շահառուի վերիֆիկացումը պետք է ավարտվի հնարավորինս արագ, ողջամիտ հնարավորության սահմաններում։ 
 3. «Կամավոր մասնավոր կենսաթոշակի մասին» Վրաստանի օրենքի համաձայն սահմանված կենսաթոշակային ընկերությունը, ակտիվների կառավարման ընկերությունը և ապահովագրողը, որոնք գրանցում են կենսաթոշակային սխեմա և/կամ ընդգրկված են կենսաթոշակային սխեմայի կառավարմանը և վարչարարությանը, պետք է կենսաթոշակային սխեմայի մասնակցին/շահառուին քննարկեն որպես ռիսկի գործոն, իսկ փողերի լվացման կամ ահաբեկչության ֆինանսավորման ավելացված ռիսկի հայտնաբերման դեպքում, կենսաթոշակային խնայողությունների տրամադրումից առաջ, պետք է իրականացվեն ուժեղացված կանխարգելիչ միջոցառումներ՝ համաձայն սույն օրենքի 18-րդ հոդվածի, այդ թվում, կենսաթոշակային սխեմայի մասնակցի/շահառուի և/կամ շահառու սեփականատիրոջ նկատմամբ պետք է իրականացվեն նույն օրենքի 10-րդ հոդվածի 1-ին կետի «բ» ենթակետով նախատեսված կանխարգելիչ միջոցառումները։ 
2023 թվականի մայիսի 16-ի Վրաստանի №2889 օրենք – կայք, 24.05.2023թ.
2023 թվականի հունիսի 28-ի Վրաստանի №3344 օրենք – կայք, 19.07.2023թ.

Հոդված 16. Երրորդ կողմը/միջնորդը
1. Հաշվետու անձը սույն օրենքի 10-րդ հոդվածի 1-ին կետի «ա»-«գ» ենթակետերով սահմանված կանխարգելիչ միջոցառումները կիրառելիս իրավազոր   է հիմնվել երրորդ կողմի/միջնորդի վրա, որը կանխարգելիչ միջոցառումներն իրականացնում է Ֆինանսական գործողությունների աշխատանքային խմբի (FATF) հանձնարարականներին համապատասխան, պահպանում է տեղեկությունը (փաստաթուղթը) և ենթակա է կարգավորման/վերահսկողության: Հաշվետու անձը պետք է ուսումնասիրի երրորդ կողմին/միջնորդին նախքան նրա հետ գործարար հարաբերություններ հաստատելը և պետք է որոշի երրորդ կողմին/միջնորդին ապավինելու ռիսկը: Հաշվետու մարմինը պարտավոր է համոզվել, որ երրորդ կողմը/միջնորդն ունի համապատասխան հնարավորություններ՝ կատարելու կանխարգելիչ միջոցառումներ իրականացնելու և տեղեկատվությունը (փաստաթղթերը) պահպանելու պարտավորությունները՝ համաձայն Ֆինանսական գործողությունների աշխատանքային խմբի (FATF) հանձնարարականների: Երրորդ կողմի/միջնորդի կողմից կանխարգելիչ միջոցառումների իրականացման վերջնական պատասխանատվությունը՝ համաձայն սույն օրենքի պահանջների, կրում է հաշվետու մարմինը։
2. Հաշվետու մարմինը պարտավոր է սույն հոդվածի 1-ին կետի համաձայն երրորդ կողմ/միջնորդ ընտրելիս նախատեսել   փողերի լվացման և ահաբեկչության ֆինանսավորման ռիսկերի վերաբերյալ տեղեկությունը այն ենթադատության մեջ, որտեղ գտնվում է երրորդ կողմը/միջնորդը: Թույլ չի տրվում, որ հաշվետու մարմինը հիմնվի այն երրորդ կողմի/միջնորդի վրա, որի գտնվելու վայրը, կառավարման վայրը և/կամ գործունեության վայրը գտնվում է բարձր ռիսկի ենթադատության մեջ: Եթե երրորդ կողմը/միջնորդը նույն խմբի անդամ է, որի անդամ է հաշվետու անձը, հաշվետու անձը պետք է համոզվի, որ խմբի մակարդակում համապատասխանության վերահսկողության համակարգը բավարար չափով պատշաճ է։   
3. Սույն հոդվածի 2-րդ կետով նախատեսված արգելքը չի տարածվում հաշվետու անձի դուստր ձեռնարկության (դուստր կազմակերպության) կամ մասնաճյուղի վրա, որի գտնվելու վայրը բարձր ռիսկային ենթադատության մեջ է,   եթե խմբային մակարդակով համապատասխանության վերահսկողության համակարգն ապահովում է փողերի լվացման և ահաբեկչության ֆինանսավորման ռիսկերի արդյունավետ կառավարում։
4. Հաշվետու անձը պարտավոր է երրորդ կողմից/միջնորդից անհապաղ ստանալ սույն օրենքի 10-րդ հոդվածի 1-ին կետի «ա»-«գ» ենթակետերով սահմանված  կանխարգելիչ միջոցառումների իրականացման միջոցով ստացված նույնականացման տվյալները և այլ տեղեկություններ (փաստաթղթեր)։ Հաշվետու անձը պարտավոր է նաև ապահովել, որ իր պահանջով երրորդ կողմը/միջնորդը անհապաղ տրամադրի նույնականացման տվյալների և այլ փաստաթղթերի պատճենները։
5. Սույն հոդվածի 1-ին–4-րդ կետերով նախատեսված պահանջները չեն տարածվում հաշվետու անձի անունից գործող գործակալի կամ աութսորսինգի ծառայություն մատուցողի վրա, որի պարտականությունները որոշվում են հաշվետու անձի հետ իր կողմից կնքված գրավոր պայմանագրով։ Վերջնական պատասխանատվությունը նշված գործակալի կամ աութսորսինգի ծառայություն մատուցողի կողմից սույն օրենքի պահանջները կատարելու համար կրում է հաշվետու կողմը։
6. Հաշվետու անձը, որը հանդես է գալիս որպես երրորդ կողմ/միջնորդ, իրավունք ունի սույն հոդվածի 4-րդ կետով սահմանված տեղեկությունը, այդ թվում   գաղտնի տեղեկությունը, և փաստաթղթի պատճենը հաճախորդի համաձայնությամբ փոխանցել  մեկ այլ անձի, որն իրականացնում է կանխարգելիչ միջոցառումներ՝ համաձայն Ֆինանսական գործողությունների աշխատանքային խմբի (FATF) հանձնարարականների, պահպանում է տեղեկություն (փաստաթուղթ) և ենթակա է վերահսկողության։
7. Հաշվետու անձը, նրա անունից գործող գործակալը կամ աութսորսինգի ծառայություններ մատուցողն իրավազոր է սույն օրենքով սահմանված դեպքերում, հաճախորդի, նրա անունից գործող անձի կամ շահառու սեփականատիրոջ նույնականացման, վերիֆիկացման և/կամ նույնականացման տվյալների թարմացման նպատակով, առանց տվյալների սուբյեկտի համաձայնության, օգտվել Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձի՝ Պետական ​​ծառայությունների զարգացման գործակալության էլեկտրոնային տվյալների բազաներից։ 
2024 թվականի մայիսի 30-ի Վրաստանի №4237 օրենք – կայք, 31.05.2024թ.
Հոդված 17. Դրամական միջոցների փոխանցումը
1. Սույն օրենքի նպատակների համար դրամական միջոցների փոխանցումը վճարողի առաջադրանքով/համաձայնությամբ էլեկտրոնային եղանակով, այդ թվում՝ առանց վճարողի և գումարը ստացողի անունով հաշիվներ բացելու, գումար ստացողին   դրամական միջոցների հասանելիությունն ապահովելու համար կատարված գործառնություն է: Դրամական միջոցներ փոխանցելիս վճարողը և գումար ստացողը կարող է լինել նույն անձը, կամ վճարային ծառայությունը երկուսին էլ   նույն ֆինանսական հաստատությունը մատուցել:  
2. Վճարողի ֆինանսական հաստատությունը պարտավոր է ապահովել, որ դրամական միջոցների փոխանցմանը կցվեն   վերահսկող մարմնի կողմից սահմանված վճարողի և դրամական միջոցներ  ստացողի նույնականացման տվյալները:
3. Գումար ստացողի ֆինանսական հաստատությունը և միջնորդ ֆինանսական հաստատությունը պետք է ուսումնասիրեն, թե արդյոք կան հիմքեր սույն օրենքի 25-րդ հոդվածի 1-ին կետով նախատեսված հաշվետվությունը ներկայացնելու համար, եթե դրամական միջոցների փոխանցումը լիովին չի ներառում վճարողի կամ գումարը ստացողի նույնականացման տվյալները:
Հոդված 171. Փոխարկելի վիրտուալ ակտիվի փոխանցումը
1. Սույն օրենքի նպատակների համար փոխարկելի վիրտուալ ակտիվի փոխանցումը գործառնություն է, որի արդյունքում տեղի է ունենում վիրտուալ ակտիվի փոխանցում   վիրտուալ ակտիվի բաշխված հաշվառման  մեկ հասցեից, վիրտուալ ակտիվի հաշվից կամ այլ ցանկացած սարքից, որը տալիս է  վիրտուալ ակտիվը պահպանելու հնարավորություն,     մյուսին: Բացի այդ, փոխարկելի վիրտուալ ակտիվի փոխանցումն իրականացնում է   վիրտուալ ակտիվ փոխանցելու կամ վիրտուալ ակտիվ ընդունողի օգտին գործող առնվազն  մեկ վիրտուալ ակտիվի ծառայության մատակարարը կամ    այլ ֆինանսական հաստատություն, որին գործունեությունը կարգավորող օրենսդրությամբ շնորհվել է ծառայություն իրականացնելու լիազորություն։    Փոխարկելի վիրտուալ ակտիվ  փոխանցելիս     հնարավոր է վիրտուալ ակտիվ փոխանցողը և վիրտուալ ակտիվ ստացողը լինի նույն անձը, կամ    նրանց վիրտուալ ակտիվի ծառայություն կարող է մատուցել մեկ վիրտուալ ակտիվի ծառայություն մատուցող  կամ այլ ֆինանսական հաստատություն, որին  գործունեությունը կարգավորող օրենսդրությամբ շնորհվել է  վիրտուալ ակտիվի ծառայություն տրամադրելու լիազորություն։  
2. Վիրտուալ ակտիվի ծառայության մատակարարը  կամ այլ ֆինանսական հաստատություն,   որին գործունեությունը կարգավորող օրենսդրությամբ շնորհվել է վիրտուալ ակտիվի ծառայություն իրականացնելու լիազորություն,      պարտավոր է ապահովել, որ փոխարկելի վիրտուալ ակտիվի փոխանցումը և/կամ վիրտուալ ակտիվի ստացումն ուղեկցվի վերահսկող մարմնի կողմից սահմանված կարգով որոշված ​​ուղեկցող տեղեկություններով։ 
3. Փոխարկելի վիրտուալ ակտիվ  ստացողի վիրտուալ ակտիվի ծառայության   մատակարարը/ վիրտուալ ակտիվի ծառայության   միջնորդ մատակարարը և այլ ֆինանսական հաստատություն, որին գործունեությունը կարգավորող օրենսդրությամբ շնորհված է վիրտուալ ակտիվի ծառայություն իրականացնելու լիազորություն, վիրտուալ ակտիվի փոխանցման կամ   փոխկապակցված գործարքի կասկածելիությունը գնահատելիս, պետք է նկատի ունենան վիրտուալ ակտիվ  փոխանցողի և վիրտուալ ակտիվ  ստացողի վերաբերյալ տվյալների բացակայությունը կամ վերահսկող մարմնի կողմից դրանց սահմանված կարգի խախտմամբ թերի ներկայացումը, և պետք է որոշեն, թե արդյոք կան հիմքեր սույն օրենքի 25-րդ հոդվածի 1-ին կետով նախատեսված հաշվետվությունը ներկայացնելու համար։ 
2022 թվականի սեպտեմբերի 9-ի Վրաստանի №1791 օրենք – կայք, 23.09.2022թ․
2024 թվականի մայիսի 30-ի Վրաստանի №4237 օրենք – կայք, 31.05.2024թ․
Գլուխ IV
Ուժեղացված կանխարգելիչ միջոցառումներ և պարզեցված կանխարգելիչ միջոցառումներ
Հոդված 18. Ուժեղացված կանխարգելիչ միջոցառումներ
1. Հաշվետու անձը պարտավոր է, համաձայն բացահայտված ռիսկերի,  ավելացված ռիսկի մակարդակի հատկացված հաճախորդի նկատմամբ սույն օրենքի 10-րդ հոդվածի 1-ին կետով սահմանված կանխարգելիչ միջոցառումներից բացի,   ձեռնարկել հետևյալ միջոցառումները ՝
ա) ստանալ լրացուցիչ տեղեկություններ հաճախորդի և/կամ շահառու սեփականատիրոջ գույքի և գործունեության մասին,
բ) ավելացնել հաճախորդի և/կամ շահառու սեփականատիրոջ նույնականացման տվյալների թարմացման հաճախականությունը,
գ) ստանալ գործարար հարաբերության  նախատեսված  բնույթի, այդ թվում, պատրաստված, կնքված կամ կատարված և սպասվող գործարքների նպատակների ու հիմքերի մասին լրացուցիչ տեղեկություններ, 
դ) ղեկավարությունից ստանալ գործարար հարաբերություն  հաստատելու կամ շարունակելու թույլտվություն,
ե) ձեռնարկել ողջամիտ միջոցներ հաճախորդի գույքի, դրամական միջոցների և փոխարկելի վիրտուալ ակտիվի ծագումը որոշելու համար,
զ) իրականացնել գործարար հարաբերության  ուժեղացված մոնիթորինգ, այդ թվում,  ավելացնել  ռիսկերի կառավարման միջոցառումների քանակը և/կամ դրանց իրականացման հաճախականությունը և բացահայտել գործարքների ամբողջությունը, որը հետագայում կարիք ունի ուսումնասիրության։   
2. Հաշվետու անձը պարտավոր է, անհրաժեշտության դեպքում,  ավելացված ռիսկի մակարդակի հատկացված հաճախորդի նկատմամբ, սույն հոդվածի 1-ին կետով սահմանված   ուժեղացված կանխարգելիչ միջոցառումներից բացի, իրականացնել այլ, արդյունավետ միջոցառումներ՝ հայտնաբերված ռիսկերը կառավարելու համար։
2022 թվականի սեպտեմբերի 9-ի Վրաստանի №1791 օրենք – կայք, 23.09.2022թ․
2023 թվականի մայիսի 16-ի Վրաստանի №2889 օրենք – կայք, 24.05.2023թ․
Հոդված 19. Բարձր ռիսկի ենթադատություն
1. Սույն օրենքի նպատակների համար բարձր ռիսկի ենթադատություն է համարվում այն ​​երկիրը կամ տարածքը, որտեղ փողերի լվացման կամ ահաբեկչության ֆինանսավորման կանխարգելման համակարգը լուրջ թերություններ ունի։ Վրաստանի Ազգային բանկը, Ծառայության   ներկայացմամբ, հաստատում է բարձր ռիսկի ենթադատությունների ցանկը և, անհրաժեշտության դեպքում, փոփոխություն է կատարում դրանում։
2. Հաշվետու անձը այն ֆիզիկական անձի և/կամ իրավաբանական անձի նկատմամբ, որի գտնվելու վայրը   բարձր ռիսկի ենթադատությունում է, պետք է իրականացնի ռիսկին, գործարար հարաբերություններին և գործարքին համաչափ ուժեղացված կանխարգելիչ միջոցառումներ։
3. Հաշվետու անձը պետք է, համաձայն սույն օրենքի 18-րդ հոդվածի, իրականացնի նաև ռիսկին համաչափ ուժեղացված կանխարգելիչ միջոցառումներ, եթե՝
ա) հաճախորդը բարձր ռիսկի ենթադատությունում գրանցված իրավաբանական անձ է կամ նման իրավաբանական անձի Վրաստանում գրանցված մասնաճյուղ և/կամ դրա կառավարումը կամ գործունեությունը իրականացվում է բարձր ռիսկի ենթադատությունից,
բ) հաճախորդը   բարձր ռիսկի ենթադատությունում   գրանցման վայր  և/կամ փաստացի բնակության վայր ունեցող  ֆիզիկական անձ է,   
գ) գործարքը կնքվում կամ կատարվում է այնպիսի ֆինանսական հաստատության միջոցով, որի գտնվելու վայրը բարձր ռիսկի ենթադատությունում է։
4. Ուժեղացված կանխարգելիչ միջոցառումների իրականացումը, սույն հոդվածի 3-րդ կետի «բ» ենթակետով նախատեսված դեպքում, պարտադիր չէ, եթե հաճախորդը Վրաստանի քաղաքացի է կամ Վրաստանում բնակության թույլտվություն ունեցող օտարերկրացի։
5. Ուժեղացված կանխարգելիչ միջոցառումների իրականացումը սույն հոդվածի 3-րդ կետի «գ» ենթակետով նախատեսված դեպքում պարտադիր չէ, եթե ֆինանսական հաստատությունը, որի գտնվելու վայրը   բարձր ռիսկի ենթադատությունում է, Վրաստանում գրանցված ֆինանսական հաստատության դուստր ձեռնարկություն է (դուստր կազմակերպություն) կամ մասնաճյուղ, և խմբային մակարդակով համապատասխանության վերահսկողության համակարգն  ապահովում է փողերի լվացման և ահաբեկչության ֆինանսավորման ռիսկերի կառավարում։
6. Իրավասու մարմինը պետք է կարողանա ռիսկին համաչափ միջոցառումներ իրականացնել՝
ա) ֆինանսական գործողության  հատուկ խմբի (FATF) կողմից հրապարակային հայտարարություն անելու  դեպքում,
բ) ֆինանսական գործողության  հատուկ խմբի (FATF) հրապարակային հայտարարությունից անկախ։
2024 թվականի մայիսի 30-ի Վրաստանի №4237 օրենք – կայք, 31.05.2024թ․
Հոդված 20. Անսովոր գործարք
1. Սույն օրենքի նպատակների համար անսովոր գործարքը բարդ, անսովոր մեծ գործարք կամ անսովոր գործարքների ամբողջություն է, որը չունի հստակ տնտեսական (առևտրային) կամ օրինական նպատակ։
2. Հաշվետու անձը պարտավոր է ուսումնասիրել անսովոր գործարքը, դրա նպատակը և հիմքերը և, անհրաժեշտության դեպքում, կասկածելի գործարքը  բացահայտելու համար, իրականացնել գործարար հարաբերության ուժեղացված մոնիթորինգ՝   համաձայն սույն օրենքի 18-րդ հոդվածի 1-ին կետի «զ» ենթակետի։
3. Հաշվետու անձը պարտավոր է վերահսկող մարմնի պահանջի դեպքում  նրան տրամադրել հիմնավորում, որ սույն հոդվածի 2-րդ կետի համաձայն   ուսումնասիրել է անսովոր գործարքը և ձեռնարկել   ողջամիտ միջոցներ կասկածելի գործարքը բացահայտելու համար։
Հոդված 21. Քաղաքականապես ակտիվ անձ
1. Սույն օրենքի նպատակների համար քաղաքականապես ակտիվ անձը  կարևոր հանրային ​​կամ քաղաքական գործառույթներ կատարող ֆիզիկական անձն է (բացառությամբ միջին և ցածր դասի պաշտոնատար անձանց), այդ թվում՝
ա) պետության ղեկավարը, կառավարության ղեկավարը, կառավարության անդամը (նախարարը), նրա տեղակալը, պետական ​​հիմնարկի ղեկավարը.
բ) օրենսդիր մարմնի (խորհրդարանի) անդամը,
գ) քաղաքական միավորման ղեկավարը, կառավարման մարմնի անդամը,
դ) Գերագույն դատարանի, Սահմանադրական դատարանի, բարձրագույն ատյանի այլ դատական ​​մարմնի անդամը, որի որոշումները կարող են բողոքարկվել բացառիկ դեպքերում,
ե) գլխավոր աուդիտորը, նրա տեղակալը, աուդիտորական դատարանի անդամը,
զ) Ազգային (կենտրոնական) բանկի խորհրդի անդամը,
է) դեսպանը, դիվանագիտական ​​​​առաքելության ղեկավարը,
ը) պաշտպանության (զինվորական) ուժերի ղեկավար   պաշտոնատար անձը,
թ) պետական բաժնեմասային ​​մասնակցությամբ գործող ձեռնարկության ղեկավարը, կառավարման մարմնի անդամը,
ժ) միջազգային կազմակերպության ղեկավարը, նրա տեղակալը, կառավարման մարմնի անդամը։
2. Հաշվետու անձը պարտավոր է սույն օրենքի 11-րդ հոդվածի 1-ին–4-րդ կետերով նախատեսված դեպքերում փողերի լվացման և ահաբեկչության ֆինանսավորման ռիսկերի կառավարման համապատասխան համակարգի հիման վրա որոշել,  թե արդյոք հաճախորդը կամ շահառու սեփականատերը քաղաքականապես ակտիվ անձ է։
3. Եթե հաճախորդը կամ շահառու սեփականատերը քաղաքականապես ակտիվ անձ է, հաշվետու անձը պարտավոր է նրա նկատմամբ ձեռնարկել հետևյալ միջոցառումները՝
ա) ղեկավարությունից ստանալ գործարար հարաբերություններ հաստատելու կամ շարունակելու  թույլտվություն,
բ) ձեռնարկել ողջամիտ միջոցներ՝ քաղաքականապես ակտիվ անձի գույքի, դրամական միջոցների և փոխարկելի վիրտուալ ակտիվների ծագումը որոշելու համար,
գ) իրականացնել գործարար հարաբերությունների ուժեղացված մոնիթորինգ՝ սույն օրենքի 18-րդ հոդվածի 1-ին կետի «զ» ենթակետի համաձայն։
4. Հաճախորդի կամ շահառու սեփականատիրոջ կողմից կարևոր հանրային կամ քաղաքական գործառույթների կատարման դադարեցումից հետո հաշվետու անձը պետք է արդյունավետ միջոցներ ձեռնարկի քաղաքականապես ակտիվ անձի հետ կապված շարունակական ռիսկերը կառավարելու համար։
5. Հաշվետու անձը սույն հոդվածով սահմանված միջոցառումները պետք է իրականացնի նաև հետևյալ անձանց նկատմամբ՝
ա) քաղաքականապես ակտիվ անձի ընտանիքի անդամներ՝ ամուսին/անձ, որի հետ քաղաքականապես ակտիվ անձը մշտապես վարում է մեկ տնային տնտեսություն, քույր, եղբայր, ծնող, զավակ/խորթ երեխա և զավակի/խորթ երեխայի ամուսին/անձ, որի հետ նա մշտապես վարում է մեկ տնային տնտեսություն, 
բ) ֆիզիկական անձ, որը քաղաքականապես ակտիվ անձի հետ միասին իրավաբանական անձի, չգրանցված կազմակերպչական կազմավորման կամ տրաստի կամ տրաստին նման իրավական կառույցի շահառու սեփականատեր է, կամ ով նրա հետ ունի այլ սերտ գործարար, սոցիալական կամ քաղաքական հարաբերություն,
գ) ֆիզիկական անձ, որը փաստացիորեն (ոչ ֆորմալ) քաղաքականապես ակտիվ անձի օգտին   ստեղծված իրավաբանական անձի,  չգրանցված կազմակերպչական կազմավորման կամ տրաստի կամ տրաստին նման իրավական կառույցի շահառու սեփականատերն է։
6. Սույն օրենքի 3-րդ հոդվածի 1-ին կետի «ա.բ», «ա.գ» կամ «ա.թ» ենթակետով   սահմանված անձը պարտավոր է ձեռնարկել ողջամիտ միջոցներ՝ պարզելու համար, թե արդյոք նա կյանքի ապահովագրության շահառու է  կամ «Կամավոր մասնավոր կենսաթոշակի մասին» Վրաստանի օրենքի համաձայն սահմանված ​​կենսաթոշակային սխեմայի մասնակից/շահառու, իսկ սույն օրենքի 14-րդ հոդվածի 4-րդ կետով և 15-րդ հոդվածի 3-րդ կետով նախատեսված դեպքերում՝ նաև  նրա շահառու սեփականատեր   քաղաքականապես ակտիվ անձ։ Հաշվետու անձը պարտավոր է շահառուին նույնականացնել մինչև ապահովագրական վճարը կատարելը: Փողերի լվացման կամ ահաբեկչության ֆինանսավորման ավելացված ռիսկի հայտնաբերման դեպքում հաշվետու անձը սույն օրենքի 10-րդ հոդվածի 1-ին կետով նախատեսված կանխարգելիչ միջոցառումներից բացի, պետք է ձեռնարկի հետևյալ միջոցառումները՝
ա) մինչև ապահովագրական նպաստներ կամ կենսաթոշակային խնայողություններ տրամադրելը ղեկավարությանը   տեղեկացնել հայտնաբերված ռիսկերի մասին, 
բ) իրականացնել ամբողջ գործարար հարաբերությունների ուժեղացված մոնիթորինգ,
գ) ուսումնասիրել, թե արդյոք կան հիմքեր սույն օրենքի 25-րդ հոդվածի 1-ին կետով նախատեսված հաշվետվությունը ներկայացնելու համար: 
2022 թվականի սեպտեմբերի 9-ի Վրաստանի №1791 օրենք – կայք, 23.09.2022թ․
2023 թվականի մայիսի 16-ի Վրաստանի №2889 օրենք – կայք, 24.05.2023թ․
2023 թվականի հունիսի 28-ի Վրաստանի №3344 օրենք – կայք, 19.07.2023թ․
Հոդված 22. Թղթակցային հարաբերություններ
1. Սույն օրենքի նպատակների համար թղթակցային հարաբերությունը մեկ առևտրային բանկի, միկրոբանկի (թղթակցի) կողմից մեկ այլ առևտրային բանկի, միկրոբանկի (ռեսպոնդենտի)  բանկային ծառայությունների մատուցումն է՝ թղթակցային հաշիվ բացելով և դրան առնչվող բանկային գործառնություններ կատարելով, ինչպես նաև ֆինանսական հաստատությունների միջև նմանատիպ գործարար հարաբերություն, որը  կապված է դրամական միջոցների փոխանցման, փոխարկելի վիրտուալ ակտիվի փոխանցման կամ արժեթղթերով առևտրի հետ։  
2. Ֆինանսական հաստատությունը պարտավոր է մինչև միջազգային թղթակցային հարաբերություններ հաստատելը, սույն օրենքի 10-րդ հոդվածի 1-ին կետի «ա»-«գ» ենթակետերով սահմանված կանխարգելիչ միջոցառումներից բացի, իրականացնել հետևյալ միջոցառումները․
ա) հրապարակավ հասանելի աղբյուրների   վրա հիմնվելով՝ ուսումնասիրել ռեսպոնդենտի հեղինակությունը և դրա նկատմամբ իրականացված վերահսկողության աստիճանը, այդ թվում, արդյոք ռեսպոնդենտի նկատմամբ իրականացվել է կամ իրականացվում է հետաքննություն՝ փողերի լվացման կամ ահաբեկչության ֆինանսավորման հնարավոր փաստով, կամ արդյոք նրա նկատմամբ իրականացվել է կամ իրականացվում է վերահսկողական միջոցառում փողերի լվացման և ահաբեկչության ֆինանսավորման կանխարգելման մասին օրենսդրությունը խախտելու պատճառով,
բ) գնահատել ռեսպոնդենտի համապատասխանության վերահսկողության համակարգի արդյունավետությունը,
գ) ղեկավարությունից թղթակցային հարաբերություններ հաստատելու համար թույլտվություն ստանալ,
դ) հստակ սահմանել ինչպես ռեսպոնդենտ ֆինանսական հաստատության, այնպես էլ թղթակից ֆինանսական հաստատության պարտականությունները։
3. Ֆինանսական հաստատությունը միջազգային թղթակցային հարաբերության ընթացքում պարտավոր է ձեռնարկել ողջամիտ միջոցներ՝ կասկածելի գործարքները հայտնաբերելու   և համապատասխան պարբերականությամբ ու ռեսպոնդենտի ռիսկի մակարդակին համապատասխան  իրականացնել սույն հոդվածի 2-րդ կետի «ա» և «բ» ենթակետերով սահմանված միջոցառումները։
4. Արգելվում է ֆինանսական հաստատության կողմից թղթակցային հարաբերություններ հաստատել կամ շարունակել, եթե ռեսպոնդենտը կեղծ բանկ է կամ թույլ է տալիս կեղծ բանկին օգտագործել իր հաշիվը։
5. Արգելվում է  ֆինանսական հաստատության կողմից թղթակցային հարաբերություններ հաստատելը կամ շարունակելը, եթե ռեսպոնդենտը թույլ է տալիս, որ թղթակցային հաշիվը անմիջապես հասանելի լինի հաճախորդին՝ սեփական անունով գործառնություններ կատարելու նպատակով (payable-through account)։
6. Ֆինանսական հաստատությունն իրավազոր է մինչև թղթակցային հարաբերություն հաստատելը և/կամ դրա  ընթացքում թղթակցին տրամադրել սույն հոդվածի 2-րդ և 3-րդ կետերով սահմանված   միջոցառումների իրականացման համար անհրաժեշտ տեղեկությունը (փաստաթուղթը) (ներառյալ գաղտնի տեղեկությունը)։
2022 թվականի սեպտեմբերի 9-ի Վրաստանի №1791 օրենք – կայք, 23.09.2022թ․
2023 թվականի փետրվարի 22-ի Վրաստանի №2617 օրենք – կայք, 10.03.2023թ․
Հոդված 23. Վերաապահովագրական գործունեությունը
1. Ապահովագրական ռիսկը ամբողջությամբ կամ մասամբ ստանալիս՝ վերաապահովագրող ընկերությունը, ապահովագրական միջնորդը, մինչև այլ ենթադատության մեջ գրանցված ապահովագրողի հետ գործարար հարաբերություն  հաստատելը, պարտավոր է, բացի սույն օրենքի 10-րդ հոդվածի 1-ին կետի «ա»-«գ» ենթակետերով սահմանված  կանխարգելիչ միջոցառումներից, ձեռնարկել հետևյալ միջոցառումները՝
ա) հրապարակայնորեն հասանելի աղբյուրների  վրա հիմնվելով պետք է  ուսումնասիրի ապահովագրողի հեղինակությունը և նրա նկատմամբ իրականացվող վերահսկողության աստիճանը, այդ թվում՝ արդյոք ապահովագրողի նկատմամբ իրականացվել   կամ իրականացվում է փողերի լվացման կամ ահաբեկչության ֆինանսավորման հնարավոր փաստի հետաքննություն, կամ արդյոք նրա նկատմամբ իրականացվել   կամ իրականացվում է վերահսկողական միջոցառում  փողերի լվացման և ահաբեկչության ֆինանսավորման կանխարգելման մասին օրենսդրության խախտման պատճառով,
բ) պետք է գնահատի  ապահովագրողի համապատասխանության վերահսկողության համակարգի արդյունավետությունը,
գ) ղեկավարությունից պետք է ստանա թույլտվություն ապահովագրողի հետ գործարար հարաբերություն հաստատելու համար,
դ) պետք է հստակ սահմանի ինչպես ապահովագրողի, այնպես էլ վերաապահովագրող ընկերության, ապահովագրական բրոքերի պարտավորությունները։
2. Վերաապահովագրող ընկերությունը, ապահովագրական բրոքերը, ապահովագրողի հետ գործարար հարաբերությունների ժամանակ  պետք է ձեռնարկի ողջամիտ միջոցներ կասկածելի գործարքները բացահայտելու համար և  համապատասխան պարբերականությամբ, ապահովագրողի ռիսկի մակարդակին համապատասխան, պետք է իրականացնի սույն հոդվածի առաջին կետի «ա» և «բ» ենթակետերով սահմանված միջոցառումները։
2024 թվականի մայիսի 30-ի Վրաստանի №4237 օրենք – կայք, 31.05.2024թ․ 
Հոդված 24. Պարզեցված կանխարգելիչ միջոցառումներ
1. Հաշվետու անձն իրավազոր է բացահայտված ռիսկերին համապատասխան, ցածր ռիսկի մակարդակի հատկացված   հաճախորդի նկատմամբ իրականացնել   պարզեցված կանխարգելիչ միջոցառումներ, այդ թվում․  
ա) գործարար հարաբերություն  հաստատելուց հետո սույն օրենքի 12-րդ հոդվածի 2-րդ կետով սահմանված կարգով իրականացնել հաճախորդի և/կամ շահառու սեփականատիրոջ վերիֆիկացում, 
բ) նվազեցնել հաճախորդի և/կամ շահառու սեփականատիրոջ նույնականացման տվյալների թարմացման հաճախականությունը,
գ) նվազեցնել գործարար հարաբերության  մոնիթորինգ  իրականացնելիս գործարքների ուսումնասիրման հաճախականությունը և ծավալը ողջամիտ դրամական սահմանաչափի սահմաններում,
դ) գործարար հարաբերության  կամ գործարքների տեսակներից ելնելով՝ որոշել գործարար հարաբերության նպատակը և նախատեսված բնույթը։
2. Պարզեցված կանխարգելիչ միջոցառումներ իրականացնելիս հաշվետու անձը պետք է ստանա բավարար տեղեկություն՝ հաճախորդին ցածր ռիսկի մակարդակի դասելու ողջամտությունը որոշելու համար։
3. Թույլ չի տրվում, որ հաշվետու անձը պարզեցված կանխարգելիչ միջոցառումներ իրականացնի փողերի լվացման կամ ահաբեկչության ֆինանսավորման ավելացված ռիսկի հատկանիշների առկայության դեպքում։  
2023 թվականի մայիսի 16-ի № Վրաստանի 2889 օրենք – կայք, 24.05.2023թ.
Գլուխ V
 Ծառայությանը տեղեկության ներկայացումը 
Հոդված 25. Ծառայությանը տեղեկություն ներկայացնելու պարտավորությունը
1. Հաշվետու անձը պարտավոր է Ծառայությանը ներկայացնել հաշվետվություն կասկածելի գործարքի կամ նման գործարքի նախապատրաստման, կնքման կամ կատարման փորձի վերաբերյալ։
2. Ծառայության ղեկավարի ենթաօրենսդրական ակտով, սույն հոդվածի 1-ին կետով նախատեսված գործարքներից բացի, կարող են սահմանվել  գործարքների տեսակներ, որոնց վերաբերյալ հաշվետու անձը պետք է հաշվետվություն ներկայացնի Ծառայությանը: Գործարքների այդպիսի տեսակները սահմանվում են միջազգային կազմակերպությունների կողմից տարածված կամ Ծառայության  ձեռքի տակ եղած տեղեկությունների հիման վրա, որը մատնանշում է    դրանց՝ փողերի լվացման կամ ահաբեկչության ֆինանսավորման նպատակով օգտագործման հավանականության մասին։
3. Ծառայության ղեկավարի ենթաօրենսդրական նորմատիվ ակտով կարող է սահմանվել հաշվետու անձի կողմից Ծառայությանը հաշվետվություն ներկայացնելու պարտավորություն սույն օրենքի 19-րդ հոդվածի 2-րդ կետի «ա»-«գ» ենթակետերով նախատեսված դեպքերում։
4. Հանրային ռեեստրի ազգային գործակալությունը պարտավոր է Ծառայության ղեկավարի ենթաօրենսդրական նորմատիվ ակտով սահմանված դեպքերում Ծառայությանը հաշվետվություն ներկայացնել անշարժ գույքի նկատմամբ սեփականության իրավունքի գրանցման վերաբերյալ։
41. Հանրային ռեեստրի ազգային գործակալությունը պարտավոր է Ծառայությանը ներկայացնել սահմանված չափանիշներին համապատասխան նույնականացված  կասկածելի գործարքի և/կամ անսովոր գործարքի վերաբերյալ հաշվետվություն անշարժ գույքի նկատմամբ սեփականության իրավունքի գրանցման և/կամ այդ իրավունքի գրանցում  պահանջելու դեպքում։   Կասկածելի գործարքի և անսովոր գործարքի հայտնաբերման չափանիշները սահմանում է Հանրային ռեեստրի ազգային գործակալությունը։
42. Կասկածելի գործարքի և/կամ անսովոր գործարքի հայտնաբերման պես Հանրային ռեեստրի ազգային գործակալությունը պարտավոր է մինչև այդ գործարքով նախատեսված իրավունքի գրանցումը Ծառայությանը ներկայացնել նշված գործարքի վերաբերյալ հաշվետվություն։ Եթե Ծառայությունը չի իրականացնում սույն օրենքի 36-րդ հոդվածով նախատեսված լիազորությունը հաշվետվությունը ստանալուց հետո 24 ժամվա ընթացքում, Հանրային ռեեստրի ազգային գործակալությունը շարունակում է գրանցման գործընթացը և կայացնում համապատասխան որոշում՝ Վրաստանի օրենսդրությամբ սահմանված կարգով։ 
43. Եթե կասկածելի գործարքը և/կամ անսովոր գործարքը այս գործարքով նախատեսված իրավունքի գրանցումից հետո է բացահայտվել,   Հանրային ռեեստրի ազգային գործակալությունը պարտավոր է տվյալ գործարքի հետ  կապված հաշվետվությունը Ծառայությանը ներկայացնել հենց բացահայտման օրը։
44. Ծառայությունը տարեկան ոչ ավելի, քան մեկ անգամ կասկածելի գործարքի և/կամ անսովոր գործարքի հետ կապված հաշվետվության վերաբերյալ   հետադարձ կապ է հաստատում Հանրային ռեեստրի ազգային գործակալության հետ։
5. Եկամուտների ծառայությունը պարտավոր է Ծառայությանը ներկայացնել    հաշվետվություն Վրաստանի մաքսային սահմանով 30 000 լարիից  կամ 30 000 լարիին   համարժեք արտարժույթից ավելի կանխիկ դրամի կամ  արժեթղթերի տեղաշարժի վերաբերյալ։ Ծառայությանը պետք է ներկայացվի նաև  հաշվետվություն Վրաստանի մաքսային վերահսկողությունը    շրջանցելով կամ դրանից գաղտնի կամ ոչ ճիշտ հայտարարագրումով Վրաստանի մաքսային սահմանով կանխիկ գումարի կամ արժեթղթերի տեղաշարժման մասին։  
6. Հաշվետու անձը պարտավոր է Ծառայության պահանջի դեպքում նրան ներկայացնել սույն օրենքի պահանջներին համապատասխան ստացված ցանկացած տեղեկություն (փաստաթուղթ)  գործարքի կամ գործարքին մասնակցող անձի (անձանց) վերաբերյալ, ինչպես նաև այլ տեղեկություն (փաստաթուղթ), որը Ծառայությանն անհրաժեշտ է սույն օրենքով սահմանված գործառույթները կատարելու համար (այդ թվում,  գաղտնի տեղեկությունը): 
7. Փաստաբանը սույն հոդվածով նախատեսված հաշվետվությունը կամ այլ տեղեկություն  (փաստաթուղթ) պարտավոր է Ծառայությանը ներկայացնել, եթե դա չի հակասում «Փաստաբանների մասին» Վրաստանի օրենքով սահմանված մասնագիտական ​​գաղտնիքը պահպանելու պարտավորությանը:
2024 թվականի մայիսի 30-ի Վրաստանի №4237 օրենք – կայք, 31.05.2024թ.
Հոդված 26. Տեղեկություն ներկայացնելու կարգը և ժամկետները
1. Սույն օրենքի 25-րդ հոդվածով նախատեսված հաշվետվությունը և այլ տեղեկություն (փաստաթուղթ) Ծառայությանը ներկայացվում է  էլեկտրոնային կամ գրավոր եղանակով՝ Ծառայության ղեկավարի ենթաօրենսդրական ակտով սահմանված կարգով:
2. Սույն օրենքի 25-րդ հոդվածի 1-ին կետով նախատեսված հաշվետվությունը պետք է ներկայացվի Ծառայությանը հենց հիմնավոր կասկածի առաջացման օրը։
3. Սույն օրենքի 25-րդ հոդվածի 2-րդ–4-րդ կետերով նախատեսված հաշվետվությունները Ծառայությանը պետք է ներկայացվեն ղեկավարի ենթաօրենսդրական նորմատիվ ակտով սահմանված ժամկետում։
4. Սույն օրենքի 25-րդ հոդվածի 5-րդ կետով նախատեսված հաշվետվությունը Ծառայությանը պետք է ներկայացվի կանխիկ դրամը կամ արժեթղթերըՎրաստանի մաքսային սահմանով տեղափոխելուց հետո ոչ ուշ, քան 5 աշխատանքային օրվա ընթացքում։
5. Սույն օրենքի 25-րդ հոդվածի 6-րդ կետով նախատեսված տեղեկությունը (փաստաթուղթը) պետք է Ծառայությանը ներկայացվի պահանջելուց հետո ոչ ուշ, քան 2 աշխատանքային օրվա ընթացքում։
6. Փաստաբանն իրավազոր է սույն օրենքի 25-րդ հոդվածով նախատեսված հաշվետվությունը կամ այլ տեղեկություն  (փաստաթուղթ) սույն հոդվածով սահմանված ժամկետում Ծառայության փոխարեն ներկայացնել վերահսկող մարմնին։ Այս դեպքում վերահսկող մարմինը պարտավոր է նույն աշխատանքային օրը Ծառայությանն անփոփոխ տեսքով ներկայացնել նշված հաշվետվությունը կամ այլ տեղեկություն (փաստաթուղթ) ։
2023 թվականի մայիսի 16-ի Վրաստանի №2889 օրենք – կայք, 24.05.2023թ․
Գլուխ VI
Տեղեկության պահումը և դրա գաղտնիության պահպանումը
Հոդված 27. Տեղեկության պահման կանոններն ու ժամկետները
1. Պատասխանատու անձը պարտավոր է պահել սույն օրենքի պահանջներին համապատասխան ստացված տեղեկությունը (փաստաթուղթը) և անցկացված վերլուծության արդյունքները, ինչպես նաև հաճախորդի հաշվի  հետ կապված տեղեկությունը և գործարար գրագրությունը՝ գործարար հարաբերությունների դադարեցումից կամ միանվագ գործարքի կնքումից հետո՝ 5 տարվա ընթացքում։
2. Հաշվետու անձը պարտավոր է Ծառայության ղեկավարի ենթաօրենսդրական ակտով սահմանված կարգով պահել գործարքի հետ կապված    տեղեկությունը (փաստաթուղթը), որը գործարքի մասին ամբողջական տեղեկություն    ստանալու հնարավորություն է տալիս՝  գործարքի նախապատրաստումից, կնքումից կամ կատարումից հետո 5 տարվա ընթացքում։  
3. Հաշվետու անձը պարտավոր է պահպանել սույն օրենքի 25-րդ հոդվածի  համաձայն ներկայացված հաշվետվությունը և այլ տեղեկություն  (փաստաթուղթ) և նույն օրենքի 36-րդ հոդվածով սահմանված  գրավոր ցուցումն ու գրավոր արձանագրությունները  5 տարվա ընթացքում։
4. Սույն հոդվածի 1-ին–3-րդ կետերով սահմանված  ժամկետը կարող է երկարաձգվել Ծառայության կամ վերահսկող մարմնի հիմնավորված դիմումի հիման վրա՝ ոչ ավելի, քան 5 տարով։
5. Սույն հոդվածով նախատեսված տեղեկությունը (փաստաթուղթը)   պահվում է այնպիսի ձևով, որ հնարավոր լինի այն անհապաղ ներկայացնել իրավասու մարմնին, իսկ քրեական հետապնդման դեպքում՝ նաև օգտագործել որպես ապացույց։
6. Հաշվետու անձը պարտավոր է իր գործունեության բնույթի ու ծավալի նախատեսմամբ ստեղծել տվյալների գրանցման և մշակման   համապատասխան էլեկտրոնային համակարգ՝  սույն հոդվածին համապատասխան տեղեկություն (փաստաթուղթ) պահելու նպատակով՝ փոխկապակցված գործարքները, անսովոր գործարքները և կասկածելի գործարքները բացահայտելու համար։
2023 թվականի մայիսի 16-ի Վրաստանի №2889 օրենք – կայք, 24.05.2023թ.
Հոդված 28. Տեղեկության գաղտնիությունը պահպանելու պարտավորությունը
1. Հաշվետու անձին, նրա ղեկավարներին և աշխատակիցներին արգելվում է տեղեկացնել հաճախորդին կամ այլ անձի, որ սույն օրենքի 20-րդ հոդվածի համաձայն  ձեռնարկվելու են կամ ձեռնարկվում են միջոցառումներ անսովոր գործարքն ուսումնասիրելու և/կամ կասկածելի գործարքը հայտնաբերելու համար, կամ որ նույն օրենքի 25-րդ հոդվածի հիման վրա Ծառայությանը կներկայացվի կամ ներկայացվել է հաշվետվություն կամ այլ տեղեկություն (փաստաթուղթ), կամ   կձեռնարկվեն կամ ձեռնարկվում են նույն օրենքի 36-րդ հոդվածով սահմանված միջոցառումներ։
2. Սույն հոդվածի 1-ին կետով արգելված գործողություն չի համարվում․
ա) հաշվետու անձի կողմից Վրաստանի օրենսդրությամբ սահմանված կարգով տեղեկության  (փաստաթղթի) ներկայացումը իրավասու մարմնին,
բ) տեղեկության տարածումը մեկ խմբի անդամների միջև, եթե սույն օրենքի 30-րդ հոդվածի համաձայն ներդրվել է խմբի մակարդակով համապատասխանության վերահսկողության համակարգ,
գ) տեղեկության տարածումը սույն օրենքի 3-րդ հոդվածի 1-ին կետի «բ.ա», «բ.գ», «բ.դ» և «բ.ե» ենթակետերով սահմանված  անձանց միջև կամ նման անձանց և այլ ենթադատությունում գրանցված կամ գործող նմանատիպ անձանց միջև, որոնք մասնագիտական ​​գործունեություն են իրականացնում մեկ իրավաբանական անձի անունից կամ տիրապետման, կառավարման կամ համապատասխանության վերահսկողության միասնական կառուցվածքի (համակարգի) ներքո գործող իրավաբանական անձանց անունից,
դ) տեղեկության տարածումը սույն օրենքի 3-րդ հոդվածի 1-ին կետի «ա», «բ.ա», «բ.գ», «բ.դ» և «բ.ե» ենթակետերով սահմանված   անձանց կամ այսպիսի անձանց և այլ    ենթադատությունում գրանցված կամ գործող նմանատիպ անձանց միջև,  որոնք պատկանում են նույն մասնագիտական ​​կատեգորիային՝ կապված   նույն հաճախորդի և գործարքի հետ,
ե) սույն օրենքի 3-րդ հոդվածի 1-ին կետի «բ.ա», «բ.գ», «բ.դ» և «բ.ե» ենթակետերով սահմանված   անձի կողմից փորձը՝ հաճախորդին համոզելու, որ նա   չկատարի անօրինական գործողություն։
3. Սույն հոդվածի 2-րդ կետի «բ»-«դ» ենթակետերով նախատեսված   դեպքերում հաշվետու անձն իրավազոր է    տեղեկություն տարածել սույն հոդվածի 1-ին կետով սահմանված միջոցառումների իրականացման վերաբերյալ, եթե բավարարված են հետևյալ բոլոր պայմանները՝
ա) տեղեկության տարածման նպատակն է ուսումնասիրել անսովոր գործարքը, հայտնաբերել կասկածելի գործարքը և/կամ գնահատել և կառավարել փողերի լվացման և ահաբեկչության ֆինանսավորման ռիսկերը,
բ) հաշվետու անձը ձեռնարկել է ողջամիտ միջոցներ՝ տեղեկության գաղտնիությունը պահպանելու և դրա սույն կետի «ա» ենթակետով սահմանված նպատակով օգտագործումն ապահովելու համար,
գ) մեկ այլ ենթադատության օրենսդրությունը նախատեսում է պահանջներ, որոնք համարժեք են կամ ավելի խիստ են, քան նախատեսված են սույն օրենքով և համապատասխան ենթաօրենսդրական ակտերով։
4. Սույն հոդվածի 2-րդ կետի «բ»-«դ» ենթակետերով նախատեսված դեպքերում Ծառայության ցուցումով կարող է սահմանափակվել սույն օրենքի 35-րդ հոդվածի 1-ին կետի «ա» ենթակետի  համաձայն Ծառայության կողմից տեղեկություն (փաստաթուղթ) պահանջելու   կամ Ծառայության ցուցումով նույն օրենքի    36-րդ հոդվածով սահմանված միջոցառումների իրականացման մասին տեղեկության տարածումը։
5.Թույլ չի տրվում հաշվետու   անձին, նրա ղեկավարներին և աշխատակիցներին պատասխանատվության ենթարկել նորմատիվ ակտով կամ պայմանագրով սահմանված գաղտնիության պահպանման պարտավորության խախտման համար՝ սույն օրենքի 25-րդ հոդվածով նախատեսված հաշվետվությունը կամ այլ տեղեկություն (փաստաթուղթ) Ծառայությանը ներկայացնելու պարտավորությունը բարեխիղճ կատարելու դեպքում։
6. Հաշվետու անձին, նրա ղեկավարներին և աշխատակիցներին, բացառությամբ Վրաստանի օրենսդրությամբ նախատեսված դեպքերի, արգելվում է բացահայտել այն աշխատակցի ինքնությունը, որը, նույն օրենքի 20-րդ հոդվածի համաձայն, միջոցառումներ է իրականացնում անսովոր  գործարքներն ուսումնասիրելու և/կամ կասկածելի գործարքների բացահայտման նպատակով, կամ   որը  նույն օրենքի 25-րդ հոդվածի հիման վրա ներկայացրել է հաշվետվություն կամ այլ տեղեկություն (փաստաթուղթ),  կամ որը Ծառայության ցուցումով  իրականացնում է  սույն օրենքի 36-րդ հոդվածով սահմանված միջոցառումներ։ Հաշվետու անձը պետք է ապահովի նշված աշխատակցի պաշտպանությունը սպառնալիքից, խտրական վերաբերմունքից կամ այլ անօրինական ներգործությունից։
Գլուխ VII
Համապատասխանության վերահսկողությունը
Հոդված 29. Համապատասխանության վերահսկողության համակարգը
1. Հաշվետու անձը պարտավոր է սույն օրենքի պահանջների հետ համապատասխանությունն ապահովելու համար ներդնել ներքին վերահսկողության այնպիսի քաղաքականություն, կանոններ, համակարգեր և մեխանիզմներ (այսուհետ՝ համապատասխանության վերահսկողության համակարգ), որոնք նրա գործունեության բնույթին, ծավալին և նրա հետ կապված փողերի լվացման և ահաբեկչության ֆինանսավորման ռիսկերին համաչափ են։
2. Համապատասխանության վերահսկողության համակարգի ներդրման նպատակով հաշվետու անձը պետք է մշակի ներքին հրահանգ։ Ներքին հրահանգը հաստատում է հաշվետու անձի կառավարման մարմինը  կամ ղեկավարման լիազորություն  ունեցող անձը։   Ներքին հրահանգով, ի թիվս այլ հարցերի, պետք է սահմանվեն.  
ա) համապատասխանության վերահսկողության համակարգի գործունեության համար պատասխանատու անձի կամ կառուցվածքային միավորի  ղեկավարի և աշխատակիցների իրավունքներն ու պարտականությունները,
բ) աշխատակիցների ընտրության կանոնները բարձր որակավորում ունեցող և հեղինակավոր անձանց աշխատանքի ընդունելու համար,
գ) աշխատակիցների շարունակական ուսուցման ծրագիր՝ նրանց սույն օրենքի, համապատասխան ենթաօրենսդրական ակտերի և ներքին հրահանգի պահանջների վերաբերյալ տեղեկատվություն տրամադրելու նպատակով,  
դ) անկախ աուդիտի գործառույթ՝ համապատասխանության վերահսկողության համակարգի արդյունավետությունը ստուգելու համար։
3. Հաշվետու անձը պարտավոր է ապահովել սույն հոդվածի 2-րդ կետի «ա» ենթակետով սահմանված անձանց   արդյունավետ հնարավորությամբ՝ ժամանակին ստանալու իրենց գործառույթների կատարման համար անհրաժեշտ տեղեկություն (փաստաթուղթ) և ինքնուրույն որոշում կայացնելու սույն օրենքի 25-րդ հոդվածի 1-ին կետով նախատեսված հաշվետվության ներկայացման վերաբերյալ։
4. Հաշվետու անձի կազմակերպչական կառուցվածքում առկա համապատասխանության վերահսկողության համակարգի գործունեության համար պատասխանատու անձի կամ կառուցվածքային միավորի ղեկավարի պաշտոնը պետք է համապատասխանի վերին հիերարխիկ (մենեջմենթի) մակարդակին։ Համապատասխանության վերահսկողության համակարգի գործունեության համար պատասխանատու անձը կամ կառուցվածքային ստորաբաժանման ղեկավարը հաշվետու է սույն հոդվածի 5-րդ կետով սահմանված անձին։
5. Հաշվետու անձը պետք է սահմանի իր կառավարման մարմնի անդամին կամ ղեկավար լիազորություն ունեցող անձին, որը պատասխանատու կլինի համապատասխանության վերահսկողության համակարգի արդյունավետության համար։
6. (Հանվել է՝ 16.05.2023, №2889):
2023 թվականի մայիսի 16-ի Վրաստանի №2889 օրենք – կայք, 24.05.2023թ․
2024 թվականի մայիսի 30-ի Վրաստանի №4237 օրենք – կայք, 31.05.2024թ․
Հոդված 30. Համապատասխանության վերահսկողությունը խմբի մակարդակում
1. Հաշվետու անձը, որը Վրաստանում գրանցված մայր ձեռնարկություն է (մայր կազմակերպություն), պարտավոր է ներդնել խմբի մակարդակում համապատասխանության վերահսկողության համակարգ, որը, բացի սույն օրենքի 29-րդ հոդվածով նախատեսված պահանջներից, սահմանում է՝
ա) խմբի անդամների միջև տեղեկության (փաստաթղթի) տարածման կանոնները՝  կանխարգելիչ միջոցառումներ իրականացնելու և/կամ փողերի լվացման և ահաբեկչության ֆինանսավորման ռիսկերը գնահատելու և կառավարելու նպատակով,
բ) խմբի մակարդակում համապատասխանության վերահսկողության համակարգի գործունեության համար պատասխանատու անձի  կամ կառուցվածքային միավորի,  խմբի անդամների  և աուդիտի հաճախորդների,   շահառու սեփականատերերի և նրանց գործարքների վերաբերյալ ձեռքբերված տեղեկությունը (փաստաթուղթը) և անցկացված վերլուծության արդյունքները տրամադրելու կանոնները անսովոր գործարքի ուսումնասիրության, կասկածելի գործարքի   հայտնաբերման և/կամ փողերի լվացման ու ահաբեկչության ֆինանսավորման ռիսկերի գնահատման և կառավարման նպատակով,  
գ) տեղեկության (փաստաթղթի) գաղտնիության պահպանման  և   սույն հոդվածի առաջին կետի «ա» և «բ» ենթակետերով սահմանված  նպատակով դրա օգտագործումն ապահովելու մեխանիզմները։
2. Հաշվետու անձի այլ ենթադատությունում գրանցված կամ գործող դուստր ձեռնարկությունը (դուստր կազմակերպությունը) կամ մասնաճյուղը  պետք է կատարի սույն օրենքի և համապատասխան ենթաօրենսդրական նորմատիվ ակտերի պահանջները, եթե նրա գտնվելու վայրի ենթադատությունում    գործող փողերի լվացման և ահաբեկչության ֆինանսավորման կանխարգելման վերաբերյալ օրենսդրությունը նախատեսում է պակաս խիստ պահանջներ։  
3. Սույն հոդվածի 2-րդ կետով նախատեսված դեպքում հաշվետու անձը պարտավոր է ապահովել վերահսկող մարմնին համապատասխան տեղեկության  ժամանակին տրամադրում և ձեռնարկել լրացուցիչ միջոցներ՝ փողերի լվացման և ահաբեկչության ֆինանսավորման ռիսկերը կառավարելու համար, եթե նրա դուստր ձեռնարկության (դուստր կազմակերպության) կամ մասնաճյուղի գտնվելու վայրի ենթադատությունը սահմանափակում է սույն օրենքի և համապատասխան ենթաօրենսդրական ակտերի պահանջների կատարումը։
4. Եթե հաշվետու անձի կողմից  սույն հոդվածի 3-րդ կետի համաձայն  ձեռնարկված լրացուցիչ միջոցառումները բավարար չեն փողերի լվացման և ահաբեկչության ֆինանսավորման ռիսկերը կառավարելու համար, վերահսկող մարմինը պարտավոր է իրականացնել համապատասխան վերահսկողական միջոցառումներ։ Անհրաժեշտության դեպքում  այն իրավազոր է պահանջել հաշվետու անձի դուստր ձեռնարկության (դուստր կազմակերպության) կամ մասնաճյուղի գործունեության  սահմանափակում կամ դադարեցում։ 
2024 թվականի մայիսի 30-ի Վրաստանի №4237 օրենք – կայք, 31.05.2024թ․
Գլուխ VIII
Ծառայությունը
Հոդված 31. Ծառայության կարգավիճակը
1. Ծառայությունը սույն օրենքի հիման վրա ստեղծված հանրային իրավունքի իրավաբանական անձ է, որը  փողերի լվացման և ահաբեկչության ֆինանսավորման կանխարգելմանը նպաստելու նպատակով  իրականացնում է սույն օրենքով և այլ իրավական ակտերով իրեն շնորհված լիազորություններ։
2. Ծառայությունն իր գործունեության մեջ անկախ է և ղեկավարվում է Վրաստանի օրենսդրությամբ։ Արգելվում է Ծառայության վրա ներգործությունն ու նրա գործունեությանը   միջամտությունը։ Թույլ չի տրվում Ծառայությանը հանձնարարել որևէ տեղեկություն հայթայթել կամ այլ գործողություն իրականացնել։  
3. Ծառայությունը հաշվետու է Վրաստանի կառավարությանը և ամեն տարի  հաշվետվություն է ներկայացնում նրան իր կողմից իրականացված գործունեության մասին։ «Հանրային իրավունքի իրավաբանական անձանց մասին» Վրաստանի օրենքի 11-րդ հոդվածի պահանջները չեն տարածվում Ծառայության վրա։
4. Ծառայությունն ունի Վրաստանի պետական ​​զինանշանի պատկերով և իր անվանումով կնիք, ինչպես նաև անկախ հաշվեկշիռ և հաշիվ պետական ​​գանձարանում: Ծառայությունը կարող է Վրաստանի օրենսդրությամբ նախատեսված դեպքերում նաև հաշիվ բացել առևտրային բանկում։
5. Ծառայության կառավարմանը, կառուցվածքին, լիազորություններին և գործունեության կանոններին վերաբերող հարցերը սահմանվում են Ծառայության կանոնադրությամբ, որը հաստատում է Վրաստանի կառավարությունը։
Հոդված 32. Ծառայության ղեկավարությունը
1. Ծառայությունը ղեկավարում է Ծառայության ղեկավարը, որն իրավազոր է    Վրաստանի օրենսդրությամբ սահմանված կարգով հրապարակել ենթաօրենսդրական նորմատիվ ակտ  (հրաման) և անհատական ​​իրավական ակտ։
2. Ծառայության ղեկավարին 4 տարի ժամկետով պաշտոնի է նշանակում  և պաշտոնից ազատում է Վրաստանի վարչապետը։
3. Ծառայության ղեկավարի  պաշտոնից վաղաժամկետ ազատման հիմքերն են՝
ա) Վրաստանի քաղաքացիության դադարեցումը,
բ) ծառայողական ծանր խախտում կատարելը,
գ) ծառայողական պարտականությունները 4 ամիս անընդմեջ չկատարելը,
դ) դատարանի մեղադրական դատավճռի օրինական ուժի մեջ մտնելը,
ե) դատարանի կողմից անհայտ կորած, մահացած կամ աջակցության ստացող ճանաչելը, եթե դատարանի որոշմամբ այլ բան չի սահմանված, 
զ) Ծառայության ղեկավարի կարգավիճակի հետ անհամատեղելի պաշտոն զբաղեցնելը կամ անհամատեղելի գործունեություն իրականացնելը,
է) անձնական դիմումը,
ը) մահանալը։
4. Ծառայության ղեկավարն ունի տեղակալներ։ Ծառայության ղեկավարի տեղակալին պաշտոնի նշանակում  և պաշտոնից ազատում է Ծառայության ղեկավարը։
Հոդված 33. Ծառայության ֆինանսավորումը
1. Ծառայության ֆինանսավորման աղբյուրներն են Վրաստանի պետական ​​բյուջեից հատկացված միջոցները և Վրաստանի օրենսդրությամբ թույլատրված այլ եկամուտներ։
2. Վրաստանի պետական ​​բյուջեում Ծառայության ընթացիկ ծախսերի համար նախատեսված միջոցների կրճատում նախորդ տարվա բյուջետային միջոցների չափի համեմատ թույլատրվում է միայն Ծառայության ղեկավարի նախնական համաձայնությամբ։
3. Ծառայության պաշտոնյայի աշխատանքի վարձատրության չափը պետք է համապատասխանի Վրաստանի բանկային համակարգում աշխատանքի վարձատրության մակարդակին։
4. Ծառայության հաստիքացուցակը և աշխատավարձային ֆոնդը Ծառայության ղեկավարի առաջարկությամբ   հաստատում է Վրաստանի վարչապետը։
Հոդված 34. Ծառայության հիմնական գործառույթները
1. Ծառայությունը վերլուծում է պատասխանատու անձանցից և այլ աղբյուրներից ստացված հաշվետվությունները և այլ տեղեկություններ  (փաստաթղթեր) և, փողերի լվացման, ահաբեկչության ֆինանսավորման կամ այլ հանցագործության հիմնավոր կասկածի դեպքում, իր վերլուծության արդյունքներն ուղարկում է Վրաստանի գլխավոր դատախազություն, Վրաստանի պետական ​​անվտանգության ծառայություն, Վրաստանի ներքին գործերի նախարարություն, Եկամուտների ծառայություն և/կամ Վրաստանի ֆինանսների նախարարության Քննչական ծառայություն։
11. Ծառայությունը փողերի լվացման և ահաբեկչության ֆինանսավորման կանխարգելմանը, բացահայտմանը և կասեցմանը նպաստելու համար իրականացնում է գործառնական և ռազմավարական վերլուծություններ։ Ծառայությունը հաշվետու անձանցից և այլ աղբյուրներից ստացված հաշվետվությունները և այլ տեղեկություններ  (փաստաթղթեր)  օգտագործում է գործառնական և ռազմավարական վերլուծությունների համար։ Ծառայությունն իրավազոր է պահանջել գործառնական և ռազմավարական վերլուծություններ անցկացնելու համար անհրաժեշտ տեղեկություն (փաստաթուղթ) գտնվելու վայրի  ենթադատության կամ  այլ ենթադատության իրավասու մարմիններից։  Ծառայությունը անհրաժեշտության դեպքում ռազմավարական վերլուծության արդյունքներով  պետք է կիսվի վերահսկող մարմնի, Վրաստանի գլխավոր դատախազության, Վրաստանի պետական ​​անվտանգության ծառայության, Վրաստանի ներքին գործերի նախարարության, Եկամուտների ծառայության և/կամ Վրաստանի ֆինանսների նախարարության Քննչական ծառայության հետ։
2. Ծառայությունը հաշվետու անձին  տեղեկացնում է նրա կողմից ներկայացված հաշվետվության՝ սույն օրենքի և ծառայության ղեկավարի ենթաօրենսդրական ակտերի պահանջներին համապատասխանության, ինչպես նաև հաշվետվության  հիման վրա Ծառայության կողմից անցկացված վերլուծության արդյունքների մասին։
3. Ծառայությունն   ուսումնասիրում է Վրաստանում և արտերկրում փողերի լվացման և ահաբեկչության ֆինանսավորման մեթոդները, և կասկածելի գործարքներ հայտնաբերելիս, մշակում հաշվետու անձի համար ուղեցույցներ,  ուշադրության արժանի  նշաններ։ 
4. Ծառայությունը   հրապարակում է ուղեցույց ցուցումներ  և մշակում մեթոդական հանձնարարականներ հաշվետու անձի կողմից սույն օրենքի և Ծառայության ղեկավարի ենթաօրենսդրական նորմատիվ ակտերի պահանջների կատարման հարցերի վերաբերյալ։ 
5. Ծառայությունը մասնակցում է Վրաստանում փողերի լվացման և ահաբեկչության ֆինանսավորման կանխարգելման ոլորտում իրավական ակտերի և քաղաքականությունը սահմանող փաստաթղթերի մշակմանը և քննարկմանը։
6. Ծառայությունն, իր լիազորության շրջանակներում, ներկայացնում է Վրաստանը միջազգային կազմակերպություններում և ֆորումներում, ինչպես նաև համագործակցում է այլ ենթադատությունների ֆինանսական հետախուզության ծառայությունների հետ՝ համաձայն սույն օրենքով սահմանված կարգի։
2022 թվականի մայիսի 11-ի Վրաստանի №1566 օրենք – կայք, 24.05.2022թ․
2023 թվականի մայիսի 16-ի Վրաստանի №2889 օրենք – կայք, 24.05.2023թ․
Հոդված 35. Ծառայության իրավունքներն ու պարտականությունները
1. Ծառայությունն իրավազոր է սույն օրենքով սահմանված գործառույթները կատարելու համար․
ա) հաշվետու անձից պահանջել և ստանալ սույն օրենքի 25-րդ հոդվածի 6-րդ կետով նախատեսված տեղեկությունը (փաստաթուղթը),
բ) վարչական մարմնից պահանջել և ստանալ գաղտնի տեղեկություն, ինչպես նաև անհրաժեշտության դեպքում նրա համար անմիջականորեն հասանելի լինեն նման տեղեկություն պարունակող տվյալների բազաներ, եթե դա տեխնիկապես հնարավոր է։
2. Ծառայությունը պարտավոր է պահպանել սույն օրենքի պահանջներին համապատասխան ստացված տեղեկության (փաստաթղթի) գաղտնիությունը։ Այդ տեղեկությունը (փաստաթուղթը) առանց դատավորի որոշման որևէ այլ անձի փոխանցելն արգելվում է, բացառությամբ նույն օրենքով նախատեսված դեպքերի։
3. Ծառայության ղեկավարները և աշխատակիցները պարտավոր են պահպանել սույն հոդվածի 2-րդ կետով նախատեսված տեղեկության (փաստաթղթի) գաղտնիությունը իրենց պաշտոնեական լիազորության  իրականացման ժամանակահատվածում և դրա դադարեցումից հետո, բացառությամբ սույն օրենքով նախատեսված դեպքերի։
4. Ծառայությանը, դրա ղեկավարներին ու աշխատակիցներին արգելվում է որևէ այլ անձի տեղեկացնել, որ սույն օրենքի 25-րդ և 37-րդ հոդվածների հիման վրա Ծառայությունը ստացել է հաշվետվություն կամ այլ տեղեկություն (փաստաթուղթ)  կամ փողերի լվացման կամ ահաբեկչության ֆինանսավորման կանխարգելմանը նպաստելու համար իրականացվում են նույն օրենքի 34-րդ հոդվածի 1-ին կետով և 36-րդ և 37-րդ հոդվածներով սահմանված միջոցառումներ,  բացառությամբ սույն օրենքով նախատեսված դեպքերի։  
Հոդված 36. Ցուցում գործարքի կասեցման վերաբերյալ  
1. Ծառայության ղեկավարն իրավազոր է փողերի լվացման, ահաբեկչության ֆինանսավորման կամ այլ հանցագործության վերաբերյալ հիմնավոր կասկածի առաջացման դեպքում, անկախ գործարքի գումարի չափից, գրավոր ցուցում տալ հաշվետու անձին՝ ոչ ավելի, քան 72 ժամվա ընթացքում կասեցնելու համապատասխան գործարքի նախապատրաստումը, կնքումը կամ կատարումը, ինչպես նաև այդ գործարքի և/կամ այդ գործարքին մասնակցող անձի հետ կապված այլ գործարքի նախապատրաստման, կնքման կան կատարման վերաբերյալ։   Ծառայության ձեռքի տակ եղած տեղեկությունը (փաստաթուղթը) անհապաղ փոխանցվում է Վրաստանի գլխավոր դատախազությանը, Վրաստանի ներքին գործերի նախարարությանը և/կամ Վրաստանի պետական ​​անվտանգության ծառայությանը։
2. Ծառայության ղեկավարը կամ նրա կողմից լիազորված անձը կարող է անհետաձգելի անհրաժեշտության դեպքում հաշվետու անձին բանավոր կամ էլեկտրոնային կապի միջոցով տալ սույն հոդվածի 1-ին կետով նախատեսված ցուցումը: Նշված ցուցումը տալու փաստի վերաբերյալ կազմվում է գրավոր արձանագրություն՝ Ծառայության ղեկավարի ենթաօրենսդրական ակտով սահմանված կարգով։
3. Սույն հոդվածի 2-րդ կետով նախատեսված ցուցումը ձևակերպվում է  Ծառայության ղեկավարի գրավոր ցուցումով: Այս գրավոր ցուցումը   պատասխանատու անձին փոխանցվում է առաջիկա 24 ժամվա ընթացքում: Գրավոր ցուցումը նշված ժամկետում չստանալու դեպքում պատասխանատու անձն իրավազոր է այս ժամկետը լրանալուց հետո վերսկսել համապատասխան գործարքի նախապատրաստումը, կնքումը կամ կատարումը։
4. Պատասխանատու անձը ծառայության ղեկավարի ենթաօրենսդրական ակտով սահմանված կարգով պետք է հաստատի սույն հոդվածի 1-ին–3-րդ կետերով նախատեսված ցուցումը ստանալը և ձեռնարկի անհրաժեշտ միջոցառումներ՝ նշված ցուցումը անհապաղ կատարելու համար։
5. Սույն հոդվածի 1-ին կետով սահմանված  72-ժամյա ժամկետը սկսվում է հաշվվել հաշվետու անձի կողմից ցուցումը ստանալու պահից: Նշված ժամկետը հաշվարկելիս հանգստյան  և ոչ աշխատանքային օրերը նկատի չեն առնվում: Ցուցումը կարող է վաղաժամկետ չեղարկվել, եթե փողերի լվացման, ահաբեկչության ֆինանսավորման կամ այլ հանցագործության հիմնավոր կասկածը չհաստատվի, կամ հետաքննության շահերից ելնելով՝ Վրաստանի գլխավոր դատախազության, Վրաստանի ներքին գործերի նախարարության կամ Վրաստանի պետական ​​անվտանգության ծառայության գրավոր խնդրանքի հիման վրա:
6. Սույն հոդվածի 5-րդ կետի համաձայն, ցուցումը վաղաժամկետ չեղարկելու մասին որոշումը կայացնում է Ծառայության ղեկավարը կամ նրա կողմից լիազորված անձը: Նշված որոշման մասին բանավոր կամ էլեկտրոնային կապի միջոցով ժամանակին պետք է տեղեկացվի հաշվետու անձը։  Նման ծանուցման փաստի վերաբերյալ կազմվում է գրավոր արձանագրություն՝ Ծառայության ղեկավարի ենթաօրենսդրական նորմատիվ ակտով սահմանված կարգով:
7. Ծառայությունն իրավազոր է այլ ենթադատության ֆինանսական հետախուզության ծառայության խնդրանքի հիման վրա  հաշվետու անձին  տրամադրել սույն հոդվածի 1-ին և 2-րդ կետերով նախատեսված ցուցումը, կամ ինքը նմանատիպ խնդրանք  ուղարկել այլ ենթադատության ֆինանսական հետախուզության ծառայությանը։
8. Ծառայությունը սույն հոդվածի 7-րդ կետով նախատեսված այլ ենթադատության ֆինանսական հետախուզության ծառայության խնդրանքը կբավարարի, եթե կհամոզվի, որ փողերի լվացման, ահաբեկչության ֆինանսավորման կամ այլ հանցագործությունների վերաբերյալ այլ ենթադատության ֆինանսական հետախուզության ծառայության կասկածը հիմնավորված է։  
Հոդված 37. Միջազգային համագործակցությունը
1. Ծառայությունն իրավազոր է փողերի լվացման, ահաբեկչության ֆինանսավորման կամ այլ հանցագործությունների կանխարգելման, հայտնաբերման և կասեցման նպատակով այլ ենթադատության ֆինանսական հետախուզության ծառայությանն ուղարկել գաղտնի տեղեկության տրամադրման մասին խնդրանք և պատասխանել նմանատիպ խնդրանքին կամ սեփական նախաձեռնությամբ տրամադրել նման տեղեկություն այլ ենթադատության ֆինանսական հետախուզության ծառայությանը։
2. Ծառայությունը պարտավոր է ժամանակին  տրամադրել այլ ենթադատության ֆինանսական հետախուզության ծառայությանն իր ձեռքի տակ եղած տեղեկությունը կամ ցանկացած այլ գաղտնի տեղեկություն, որը Ծառայությունն իրավունք ունի ստանալու սույն օրենքի 35-րդ հոդվածի 1-ին կետի համաձայն, եթե տեղեկության տրամադրման մասին խնդրանքը  հիմնավորված է, նկարագրում է  այն հանգամանքները, որոնք դրվել են դրա հիմքում, և բացատրում է այդպիսի տեղեկության հետագա օգտագործման ուղիները։     Ծառայությունը այլ ենթադատության ֆինանսական հետախուզության ծառայությանը գաղտնի տեղեկություն տրամադրելիս   օգտագործում է հաղորդակցության պաշտպանված միջոցներ։   
3. Ծառայությունը չի   բավարարի գաղտնի տեղեկության տրամադրման մասին մեկ այլ ենթադատության ֆինանսական հետախուզության ծառայության խնդրանքը,  եթե այդ խնդրանքի բավարարումը կարող է խոչընդոտել Վրաստանում ընթացիկ հետաքննությանը կամ քրեական հետապնդմանը, ոտնահարել անձի օրինական շահերը կամ Վրաստանի պետական ​​կամ հասարակական անվտանգության պաշտպանության շահերը կամ այլ հանրային շահեր: Ծառայության կողմից գաղտնի տեղեկության տրամադրումը մերժելը   պետք է լինի հիմնավորված և ժամանակին բացատրվի մեկ այլ ենթադատության ֆինանսական հետախուզության ծառայությանը։
4. Ծառայությունը պետք է ապահովի մեկ այլ ենթադատության ֆինանսական հետախուզության ծառայությունից ստացված տեղեկության գաղտնիությունը   սույն օրենքի 35-րդ հոդվածի 2-րդ–4-րդ կետերով սահմանված կարգով և նշված տեղեկությունն օգտագործի միայն սույն օրենքի 34-րդ հոդվածի 1-ին կետով սահմանված վերլուծության կամ համապատասխան խնդրանքի մեջ նշված այլ նպատակով: Թույլ չի տրվում այս տեղեկությունը երրորդ կողմին փոխանցել   առանց մեկ այլ ենթադատության ֆինանսական հետախուզության ծառայության նախնական թույլտվության։
5. Ծառայությունը պետք է ձեռնարկի ողջամիտ միջոցներ՝ ապահովելու համար, որ մեկ այլ ենթադատության ֆինանսական հետախուզության ծառայությունը պահպանի իրեն տրամադրված տեղեկության գաղտնիությունը և օգտագործի նշված տեղեկությունը միայն Ծառայության կողմից թույլատրված նպատակով։
6. Ծառայությունը մեկ այլ ենթադատության ֆինանսական հետախուզության ծառայության պահանջի դեպքում   նրան ողջամիտ հնարավորության սահմաններում պետք է տեղեկացնի նրանից ստացված տեղեկության օգտագործման կամ այդ տեղեկության հիման վրա անցկացված վերլուծության արդյունքները։
7. Ծառայությունն իրավազոր է այլ ենթադատության ֆինանսական հետախուզության ծառայության  հետ ինքնուրույն կնքել համաձայնագիր, որը փողերի լվացման, ահաբեկչության ֆինանսավորման կամ այլ հանցագործությունների կանխարգելման, հայտնաբերման և ճնշման նպատակով կկարգավորի տեղեկատվության փոխանակման և փոխադարձ համագործակցության այլ հարցեր։
Գլուխ IX
Վերահսկողությունը և միջգերատեսչական համագործակցությունը
Հոդված 38. Վերահսկող մարմնի գործառույթները
1. Վերահսկող մարմինը պարտավոր է ապահովել հաշվետու անձի կողմից սույն օրենքի և համապատասխան ենթաօրենսդրական ակտերի պահանջների կատարումը հեռավար ստուգման և/կամ տեղում ստուգման միջոցով։
2. Սույն հոդվածի 1-ին կետով նախատեսված ստուգման տեսակը և դրա անցկացման հաճախականությունը սահմանվում են հաշվետու անձի գործունեության բնույթի, ծավալի, քանակի, բազմազանության և դրան առնչվող փողերի լվացման և ահաբեկչության ֆինանսավորման ռիսկերի (այսուհետ՝ ռիսկի մակարդակ) հիման վրա։ Համապատասխանության վերահսկողության համակարգի, քաղաքականության և ընթացակարգերի համարժեքությունը ստուգելու համար վերահսկիչ մարմինը պետք է հաշվի առնի ռիսկի մակարդակը։
3. Վերահսկիչ մարմինն իրավազոր է սույն հոդվածի 1-ին կետով  նախատեսված ստուգումն անցկացնելու կամ ռիսկի մակարդակը որոշելու նպատակով հաշվետու անձից պահանջել և ստանալ անհրաժեշտ տեղեկությունը (փաստաթուղթը) (այդ թվում,  գաղտնի տեղեկությունը)։
4. Վերահսկիչ մարմինը ռիսկի մակարդակը պետք է որոշի համապատասխան պարբերականությամբ և հաշվետու անձի տիրապետության կամ վերահսկողության (կառավարման) կառուցվածքի կամ գործունեության մեջ էական փոփոխություն իրականացնելիս։ Ռիսկի մակարդակը սահմանելիս վերահսկիչ մարմինը պետք է նախատեսի  ռիսկերի գնահատման ազգային հաշվետվության մեջ  և գործողությունների ծրագրում նշված տեղեկությունը։
5. Վերահսկիչ մարմինը հրապարակում է ուղեցույց ցուցումներ   և մշակում մեթոդական հանձնարարականներ՝ հաշվետու անձի կողմից սույն օրենքի և համապատասխան ենթաօրենսդրական ակտերի պահանջներին կատարման վերաբերյալ։
6. Վերահսկիչ մարմինը պարտավոր է սահմանել և սույն օրենքի կամ համապատասխան ենթաօրենսդրական ակտի պահանջի խախտման դեպքում հաշվետու անձի նկատմամբ կիրառել համապատասխան վերահսկողական միջոցառումներ։
2024 թվականի մայիսի 30-ի Վրաստանի №4237 օրենք – կայք, 31.05.2024թ.
Հոդված 39. Համագործակցությունը և տեղեկության փոխանակումը
1. Փողերի լվացման և ահաբեկչության ֆինանսավորման կանխարգելմանը նպաստելու նպատակով իրավասու մարմինները պետք է համագործակցեն իրար հետ իրենց լիազորությունների շրջանակներում՝ համապատասխան տեղեկության փոխանակմամբ և փորձով կիսվելով։
2. Վերահսկող մարմինը պարտավոր է ժամանակին տեղեկացնել Ծառայությանը հաշվետու անձի ստուգման ընթացքում հայտնաբերված սույն օրենքի կամ համապատասխան ենթաօրենսդրական ակտի պահանջների   խախտման մասին։ Ծառայությանն անհապաղ պետք է տեղեկացվի վերահսկող մարմնի կողմից հայտնաբերված փողերի լվացման կամ ահաբեկչության ֆինանսավորման   հնարավոր փաստի մասին։
3. Վերահսկող մարմինը խմբի   արդյունավետ վերահսկողություն իրականացնելու կամ նրան նպաստելու նպատակով պետք է համագործակցի և փոխանակի համապատասխան տեղեկություն հաշվետու անձի    գլխադասային   կամ դուստր ձեռնարկության  (կազմակերպության) կամ մասնաճյուղի  գտնվելու վայրի ենթադատության համապատասխան վերահսկող մարմինների հետ։  
4. Ծառայությունը պարտավոր է ժամանակին տեղեկացնել վերահսկող մարմնին հաշվետու անձի կողմից սույն օրենքի կամ համապատասխան ենթաօրենսդրական նորմատիվ ակտի պահանջների ցանկացած հնարավոր խախտման մասին։
5. Վրաստանի գլխավոր դատախազությունը, Վրաստանի պետական ​​անվտանգության ծառայությունը, Եկամուտների ծառայությունը և Վրաստանի ներքին գործերի նախարարությունը պարտավոր են ծառայության պահանջով նրան ողջամիտ ժամկետում տեղեկացնել սույն օրենքի պահանջներին համապատասխան Ծառայությունից ստացված վերլուծության արդյունքների և Ծառայությունից ստացված այլ տեղեկության (փաստաթղթի) օգտագործման և դրա արդյունքի մասին։
6. Ծառայությունն իրավազոր է Վրաստանի գլխավոր դատախազի, Վրաստանի պետական ​​անվտանգության ծառայության ղեկավարի, Վրաստանի ներքին գործերի նախարարի կամ Վրաստանի ֆինանսների նախարարության Քննչական ծառայության պետի կամ դրա համար իրավազոր  նրանց տեղակալների հիմնավորված դիմումի հիման վրա Վրաստանի գլխավոր դատախազությանը, Վրաստանի պետական ​​անվտանգության ծառայությանը, Վրաստանի ներքին գործերի նախարարությանը կամ Վրաստանի ֆինանսների նախարարության քննչական ծառայությանը տրամադրել իր ձեռքի  տակ գտնվող գաղտնի տեղեկությունը (փաստաթուղթ), որն անհրաժեշտ է Վրաստանի քրեական օրենսգրքով նախատեսված հանցագործության քննության նպատակներին հասնելու համար։
7. Իրավասու մարմինը Ծառայությունից ստանում է ապացուցողական ուժ ունեցող փաստաթուղթ Վրաստանի քրեական դատավարության օրենսգրքով սահմանված կարգով։
2022 թվականի մայիսի 11-ի Վրաստանի №1566 օրենք – կայքէջ, 24.05.2022թ.
Գլուխ X
ՄԱԿ-ի Անվտանգության խորհրդի բանաձևերի կատարումը
Հոդված 40. Կառավարական հանձնաժողովը և աշխատանքային խումբը
1. ՄԱԿ-ի Անվտանգության խորհրդի բանաձևերի կատարման հարցերով աշխատող կառավարական հանձնաժողովը (այսուհետ՝ Կառավարական հանձնաժողով) Վրաստանում  գլխավոր կոնտակտային մարմինն է ՄԱԿ-ի պատժամիջոցների կոմիտեի և այլ կառույցների համար՝ ահաբեկչության ֆինանսավորման և զանգվածային ոչնչացման զենքի տարածման ֆինանսավորման կանխարգելման, հայտնաբերման և խափանման համար նախատեսված միջոցառումների իրականացման ժամանակ։
2. Կառավարական հանձնաժողովի կառավարմանը, կառուցվածքին, լիազորություններին, կազմին և գործունեության կարգին վերաբերող հարցերը որոշվում են Կառավարական հանձնաժողովի կանոնադրությամբ, որը հաստատում է Վրաստանի կառավարությունը։
3. Կառավարական հանձնաժողովը, իր լիազորությունների շրջանակներում, համագործակցում և տեղեկություններ է փոխանակում Վրաստանի և այլ իրավասու մարմինների ու միջազգային կազմակերպությունների հետ։
4. Կառավարական հանձնաժողովի կազմում գործում են նրա կողմից ստեղծված թեմատիկ աշխատանքային խմբեր, որոնք ապահովում են համապատասխան տեղեկության որոնումը, մշակումը և տարածումը Կառավարական հանձնաժողովի կողմից սեփական գործառույթները կատարելու համար։
2023 թվականի նոյեմբերի 29-ի Վրաստանի №3766 օրենք – կայք, 19.12.2023թ.
Հոդված 41. ՄԱԿ-ի Անվտանգության խորհրդի պատժամիջոցների ի կատար ածումը
1. ՄԱԿ-ի կանոնադրության VII գլխի համաձայն ընդունված ահաբեկչության ֆինանսավորման և զանգվածային ոչնչացման զենքի տարածման ֆինանսավորման դեմ պայքարի մասին  ՄԱԿ-ի Անվտանգության խորհրդի   բանաձևերի համաձայն գործող ՄԱԿ-ի պատժամիջոցների կոմիտեի կողմից պատժամիջոցների ենթարկված անձանց ցանկում   կատարված   փոփոխությունը (անձի ներառումը պատժամիջոցների ենթարկված անձանց ցանկում կամ   դրանից հանելը կամ անձի նույնականացման տվյալների փոփոխությունը) ուղղակի գործողության ուժ է ձեռք բերում   անմիջապես ՄԱԿ-ի պատժամիջոցների կոմիտեի պաշտոնական կայքում հրապարակվելու պահից։   
2. Կառավարական հանձնաժողովը պարտավոր է, առանց համապատասխան անձին տեղեկացնելու, անհապաղ քննարկել Վրաստանի կամ այլ ենթադատության իրավասու մարմնի դիմումը այս անձի նկատմամբ    ՄԱԿ-ի Անվտանգության խորհրդի 1373 (2001) բանաձևով սահմանված միջոցառումների իրականացման վերաբերյալ։  
3. Կառավարական հանձնաժողովը, սույն հոդվածի 2-րդ կետով նախատեսված դիմումի հիման վրա,   կոնկրետ ու մանրամասն հանգամանքների առկայության դեպքում,  ողջամիտ հիմնավորվածության չափանիշով քննարկում է, թե արդյոք համապատասխան անձը բավարարում է ՄԱԿ-ի Անվտանգության խորհրդի 1373 (2001) բանաձևով սահմանված   համապատասխան պայմանները, և Վրաստանի օրենսդրությամբ սահմանված ընթացակարգին համապատասխան որոշում է կայացնում.
ա) տվյալ անձի նկատմամբ ՄԱԿ-ի Անվտանգության խորհրդի 1373 (2001) բանաձևով սահմանված պատժամիջոցների կիրառման վերաբերյալ, 
բ) Վրաստանի կամ այլ ենթադատության մարմնի համապատասխան դիմումի բավարարումը մերժելու  մասին։ 
4. Սույն գլխով նախատեսված գույքը ներառում է բոլոր այն իրերը կամ ոչ նյութական գույքային բարիքը և դրանցից ստացված եկամուտները, որոնք ուղղակիորեն կամ անուղղակիորեն, ինքնուրույն կամ այլ անձանց հետ համատեղ տիրապետում, տնօրինում կամ վերահսկում է․  
ա) պատժամիջոցների ենթարկված անձանց ցանկում ընդգրկված անձը կամ սույն հոդվածի 3-րդ կետի «ա» ենթակետով սահմանված անձը,
բ) անձը, որը գործում է սույն կետի «ա» ենթակետով սահմանված անձի անունից կամ նրա հանձնարարությամբ,  
գ) անձը, որը սույն կետի «ա» ենթակետով սահմանված անձի օգտին կամ նրա հրահանգին համապատասխան  տիրապետում կամ տնօրինում է ցանկացած օգուտ։   
41. Կառավարական հանձնաժողովը, սույն գլխով նախատեսված որոշում կայացնելիս, նախատեսում է  արգելանքի ենթակա գույքի նկատմամբ բարեխիղճ երրորդ անձանց իրավունքները։
5. Կառավարական հանձնաժողովն իրավազոր է վարչական մարմնին  ներկայացնել դիմում  սույն հոդվածի 4-րդ կետով նախատեսված անձի նկատմամբ ՄԱԿ-ի Անվտանգության խորհրդի բանաձևով սահմանված  միջոցառումների իրականացման վերաբերյալ, այդ թվում՝ Վրաստանի տարածքում ազատ տեղաշարժը սահմանափակելու կամ զենքի, այլ ռազմական արտադրանքի և դրանց պահեստամասերի տիրապետումը կանխելու նպատակով։ Կառավարական հանձնաժողովի վերոնշյալ դիմումը պետք է անհապաղ կատարվի։
6. Կառավարական հանձնաժողովը պարտավոր է ապահովել   շահագրգիռ անձին  Միավորված ազգերի կազմակերպության շրջանակներում գործող այն մեխանիզմի մասին տեղեկացմամբ, որը, ՄԱԿ-ի Անվտանգության խորհրդի բանաձևով սահմանված կարգով, քննարկում է սույն հոդվածի 5-րդ կետի համաձայն Վրաստանի տարածքում ազատ տեղաշարժի սահմանափակումների վերացման հետ կապված դիմումները։
2021 թվականի մարտի 30-ի Վրաստանի №425 օրենք – կայք, 13.04.2021թ.
2023 թվականի նոյեմբերի 29-ի Վրաստանի №3766 օրենք – կայք, 19.12.2023թ.
Հոդված 42. Գույքի վրա դրված արգելանքի լրիվ կամ մասնակի չեղարկումը
1. Կառավարական հանձնաժողովը պարտավոր է համապատասխան պարբերականությամբ, բայց ոչ պակաս, քան տարին մեկ անգամ, կամ շահագրգիռ անձի հիմնավորված խնդրանքի հիման վրա ուսումնասիրել, թե արդյոք կա սույն օրենքի 41-րդ հոդվածի 3-րդ կետով նախատեսված ողջամիտ հիմք։
2. Սույն օրենքի 41-րդ հոդվածի 3-րդ կետով նախատեսված ողջամիտ հիմքի բացակայության դեպքում Կառավարական հանձնաժողովը պարտավոր է որոշում կայացնել համապատասխան անձի գույքի վրա դրված արգելանքը չեղարկելու մասին։
3. Կառավարական հանձնաժողովն իրավազոր է շահագրգիռ անձի հիմնավորված խնդրանքի հիման վրա ՄԱԿ-ի Անվտանգության խորհրդի բանաձևով սահմանված կարգով որոշում կայացնել համապատասխան անձի գույքի այն մասի վրա դրված արգելանքը չեղարկելու մասին, որն անհրաժեշտ է նվազագույն կենսապայմաններ ապահովելու համար, ներառյալ սնունդը, բնակվարձը, հիպոթեքային վարկը, դեղորայքը կամ այլ բժշկական ծառայությունները, պետական ​​հարկերը կամ կոմունալ ծառայությունները, իրավաբանական օգնությունը կամ արգելադրված գույքի պահպանման ծախսերի փոխհատուցումը։ Կառավարական հանձնաժողովը վերոնշյալ որոշումը կայացնում է, եթե նախապես տեղեկացրել է ՄԱԿ-ի պատժամիջոցների կոմիտեին համապատասխան անձի գույքի մի մասի վրա դրված արգելանքը վերացնելու իր մտադրության մասին և 3 աշխատանքային օրվա ընթացքում չի ստացել նրանից բացասական պատասխան։
4. Կառավարական հանձնաժողովն իրավազոր է շահագրգիռ անձի պատճառաբանված խնդրանքի հիման վրա ՄԱԿ-ի Անվտանգության խորհրդի բանաձևով սահմանված կարգով որոշում կայացնել համապատասխան անձի գույքի այն մասի վրա արգելանքը չեղարկելու վերաբերյալ, որն անհրաժեշտ է հատուկ կամ անկանխատեսելի ծախսերը փոխհատուցելու համար: Կառավարական հանձնաժողովը վերոնշյալ որոշումը  կայացնում է, եթե համապատասխան անձի գույքի այդ մասի վրա արգելանքը չեղարկելու մտադրության մասին ՄԱԿ-ի պատժամիջոցների կոմիտեին տեղեկացնելուց հետո  դրական պատասխան  ստանա նրանից:
5. Կառավարական հանձնաժողովն իրավազոր է շահագրգիռ անձի պատճառաբանված խնդրանքի հիման վրա զանգվածային ոչնչացման զենքի տարածման ֆինանսավորման կանխարգելման, հայտնաբերման և խափանման վերաբերյալ ՄԱԿ-ի Անվտանգության խորհրդի բանաձևով սահմանված կարգով որոշում կայացնել համապատասխան անձի գույքի այն մասի վրա արգելանքը չեղարկելու վերաբերյալ, որն անհրաժեշտ է մինչև պատժամիջոցների ենթարկված անձանց ցուցակում անձի  ընդգրկվելը   կնքված համաձայնագրից բխող պարտավորության կատարման համար:
2021 թվականի մարտի 30-ի Վրաստանի №425 օրենք – կայք, 31.03.2021թ.
Հոդված 43. ՄԱԿ-ի պատժամիջոցների կոմիտեին և/կամ այլ իրավադատության իրավասու մարմնին դիմում  ներկայացնելը 
1. Կառավարական հանձնաժողովն իրավազոր է, առանց համապատասխան անձին տեղեկացնելու, դիմում ներկայացնել ՄԱԿ-ի պատժամիջոցների կոմիտեին և/կամ այլ ենթադատության իրավասու մարմնին՝ տվյալ անձին պատժամիջոցների ենթարկված անձանց ցուցակում ընդգրկելու վերաբերյալ որոշում կայացնելու համար, եթե կան հիմնավոր հիմքեր, որոնց համաձայն անձը բավարարում  է ՄԱԿ-ի Անվտանգության խորհրդի բանաձևում նշված համապատասխան պայմանները։
2. Սույն հոդվածի 1-ին կետով նախատեսված դիմումը ներկայացվում է ՄԱԿ-ի պատժամիջոցների կոմիտեին՝ ՄԱԿ-ի Անվտանգության խորհրդի բանաձևով սահմանված կսրգով և դիմումի ստանդարտ ձևաթղթի օգտագործմամբ։ Դիմումը պետք է լինի հիմնավորված և պարունակի անձի ինքնությունը պարզելու համար բավարար տեղեկություններ։
3. Սույն հոդվածի 1-ին կետով նախատեսված դիմումը այլ ենթադատության   իրավասու մարմնին պետք է ներկայացվի Կառավարական հանձնաժողովի կողմից հաստատված ձևաթղթի համաձայն։ Դիմումը պետք է հիմնավորված լինի և պետք է ներառի անձի նույնականացման համար բավարար տեղեկություններ։
 4. Կառավարական հանձնաժողովը պարտավոր է համապատասխան պարբերականությամբ, բայց ոչ պակաս, քան տարին մեկ անգամ, կամ շահագրգիռ անձի հիմնավորված խնդրանքի հիման վրա ուսումնասիրել,  թե արդյոք կա սույն հոդվածի 1-ին կետով նախատեսված  հիմնավորված հիմք։
5. Կառավարական հանձնաժողովը պարտավոր է ՄԱԿ-ի պատժամիջոցների կոմիտեին և/կամ այլ ենթադատության իրավասու մարմնին ներկայացնել համապատասխան անձին պատժամիջոցների ենթարկված անձանց ցուցակից հանելու դիմում, եթե պարզվի, որ սույն հոդվածի 1-ին կետով նախատեսված ողջամիտ    հիմքն այլևս գոյություն չունի։
6. Սույն հոդվածի 5-րդ կետով նախատեսված դեպքում Կառավարական հանձնաժողովը պարտավոր է ձեռնարկել անհրաժեշտ միջոցառումներ համապատասխան անձին պատժամիջոցների ենթարկված անձանց ցուցակից հանելու մասին դիմումը   ՄԱԿ-ի պատժամիջոցների կոմիտեին և/կամ այլ ենթադատության իրավասու մարմնին անհապաղ ներկայացնելու համար։
7. Կառավարական հանձնաժողովը պարտավոր է ապահովել   շահագրգիռ անձին Միավորված ազգերի կազմակերպությունում գործող այն մեխանիզմի մասին  տեղեկության տրամադրում, որը   ՄԱԿ-ի Անվտանգության խորհրդի բանաձևով սահմանված կարգով քննարկում է համապատասխան անձին պատժամիջոցների ենթարկված անձանց ցուցակից հանելու հետ կապված դիմումները։
2023 թվականի նոյեմբերի 29-ի № Վրաստանի 3766 օրենք – կայք, 19.12.2023թ․
Գլուխ XI
Անցումային և եզրափակիչ դրույթներ
Հոդված 44. Անցումային դրույթներ
1. Հաշվետու անձը համապատասխան ժամկետում, բայց ոչ ուշ, քան մինչև 2020 թվականի նոյեմբերի 1-ը,   ապահովի սույն օրենքի III և IV գլուխներով նախատեսված պահանջների տարածում  այն հաճախորդների վրա, որոնց հետ  գործարար հարաբերություններ է հաստատել մինչև սույն օրենքն ուժի մեջ մտնելը։
2. Հաշվետու անձը սույն հոդվածի 1-ին կետով նախատեսված համապատասխան ժամկետը որոշելիս   պետք է հաշվի առնի հաճախորդի ռիսկի մակարդակը և նշանակությունը (նյութականությունը), ինչպես նաև հաճախորդի նկատմամբ անցյալում կանխարգելիչ միջոցառումների իրականացման ժամանակը և դրանց կիրառման միջոցով ստացված նույնականացման տվյալների և այլ տեղեկության  (փաստաթղթի) համապատասխանությունը սույն օրենքին։
Հոդված 45. Ուժը կորցրած իրավական ակտեր
[bookmark: _GoBack]1. Սույն օրենքն ուժի մեջ մտնելու պահից ուժը կորցրած ճանաչվի «Անօրինական եկամուտի օրինականացումը կանխելուն նպաստելու մասին» Վրաստանի 2003 թվականի հունիսի 6-ի օրենքը (Վրաստանի օրենսդրական տեղեկատու,  №17, 16.06.2003թ., հոդվ․ 113):
2. 2003 թվականի հունիսի 6-ի «Անօրինական եկամուտների օրինականացումը կանխելուն նպաստելու մասին» Վրաստանի օրենքի (Վրաստանի օրենսդրական տեղեկատու,  №17, 16.06.2003թ., հոդվ․113) հիման վրա ընդունված/հրապարակված համապատասխան ենթաօրենսդրական ակտերն իրենց ուժը պահպանում են   մինչև սույն օրենքով նախատեսված համապատասխան ենթաօրենսդրական ակտերի ընդունումը/հրապարակումը:
Հոդված 46. Օրենքն ուժի մեջ մտնելը
Սույն օրենքն ուժի մեջ   մտնի հրապարակման պահից:
Վրաստանի նախագահ Սալոմե Զուրաբիշվիլի
Թբիլիսի,
30 հոկտեմբերի 2019 թ․ 

